
 

1  ድሕነት   10ይ ዓመት  ቀዳማይ ሕታም                                                   ለካቲት - መጋቢት 2015  

      
ኣብ ከክልተ ወርሒ ዝሕተም ዕላዊ መጽሔት 

ግንባር ሃገራዊ ድሕነት ኤርትራ 

 

  መበል 10 ዓመት፡ 1ይ ሕታም                                                           ለካቲት - መጋቢት 2015   

 

  

 

 

 
 

 

 

ትሕዝቶ  መጽሔት 

 ቃል ድሕነት 

 ውድቀት ስርዓት ህ.ግ.ደ.ፍ. ይቐርብ  ዶ ኣሎ? 

 ቀሓውታ ነድሪ ተቓውሞ ህዝብና  !! 

 ኣስተውዕል መንእሰይ !! 

 መግለጺ ብኣጋጣሚ ዝኽሪ ኩናት ተጎርባ 

 ዓመት ድሕሪ መስዋእቲ ሓርበኛ ኣሕመድ 

 ንጥፈታታን ዜናታትን ! 

 ጽሑፋትኩምን ርእይቶኹምን በዚ ዝስዕብ ኢ.መይል ለኣኹልና !! 

ensf.info@gmail.com  

      
 
መብዛሕቲኦም ኣባላት መርሕነት ግ.ሃ.ድ.ኤ.፡ ኣውራ ድማ ሰክርታርያ ማእከላይ ባይቶ፡ 
ውድብና ካብ’ቲ ኣቲዪዎ ዝነበረ ቅልውላው ብዝወሓደ ክሳራ ንምድሓን፡ ኣብ ኣተሓሕዛ 
ናይ’ቲ ቅልውላው ጠንቅታት ዘርኣይዎ ልቦናን ዘካየድዎ ሓያል ጻዕርን ኣዝዩ ዘድንቕ’ዩ። 
ብሳላኡ ድማ፡ ግንባር ሃገራዊ ድሕነት ኤርትራ፡ ነቲ ካብ 2ይ ጉባኤኡ ኣትሒዙ ዳርጋ 
ንምግምማዕን ውድቀትን ኣሻጢሕዎ ዝነበረ ከቢድ ቅልውላው ብምስጋር፡ ውሽጡ 
ከተዓራሪ ክኢሉ’ዩ። ኣብ ርእስ’ቲ ሰፊሕ ውፉይ መሰረታት ግንባር ሃገራዊ ድሕነት 
ኤርትራ ውድቦምን መክሰባት ሃገራዊ ተጋድሎኡን ንምዕቃብ ዘካየድዎ ውፉይ ቃልሲ፡  
ውድብና ኣብ ናይ ፖለቲካዊ ካርታ ሃገራዊ ተቓውሞ ኤርትራ፡ ባህርያዊ ፖለቲካዊ 
ቦታኡ ክሕዝን ዕዙዝ ግደ ክጻወትን መብዛሕትኡ ሃገራዊ ሓይልታት ዝለገሳልና 
ምዕዶታትን ዘርኣይዎ ለባም መርገጽን  እንርስዖ ኣይኮነን።  
 

ኣብ ውሽጢ ዓሰርተ ዓመታት ንውድብ ዘጓነፍዎ ሽግራት ብዙሓይ ኢዩም፣ ስለ’ዚ እቲ 
ዳሕረዋይ ቅልውላው ናይ መጀመርታ ብዘይምዃኑ፡ ኣብ መጻኢ ከምዚ ዝኣመሰለ 
ንከይድገም፡ ትካላትን ዝተፈላለዩ ቅርጻታትን ውድብ፡ ናይ’ቲ ቅልውላው ሓቀኛ 
መበገሲታቱ ብወድዓውነት ክግምግምዎ ይግባእ።  
 

መላእ ጨንፈራትን ዞባታትን ግንባር ሃገራዊ ድሕነት ኤርትራ ኣብ ዘካየድዎ ዑዉታት 
ሰፋሕቲ ኣኼባታትን ስሚናራትን፡ ውድብና ምስ ካልኦት ውድባትን ፖለቲካዊ 
ጉጅለታትን፡ ኣብ ሕቶ ሓድነት ክኽተሎ ዝጸነሐ ብግቡእ ዘይተጸንዐ ስምምዓትን፡ 
ዘይብቑዓትን ዘይእሙናትን ባእታት ኣብ መርሕነታዊ ጽፍሒ ምድያብን፡ ከም ቀንዲ 
ጠንቂ ናይ’ቲ ውድብ ከሕልፎ ዝጸነሐ ዘይምርግጋእ ምንባሩ ጎሊሑ ተራእዩ’ዩ። 
 

ብሳላ’ቲ ሰውራዊ ንቕሓትን ውፉይ ተጋድሎን ሓፋሽ መሰረታት ውድብ፡ እቲ ኣብ 
ልዕሊ ሃገራዊ መኽሰባት ውድብ ዘቕነዐ ክቢድ ውዲታት ተቓሊዑ’ዩ። ስለዝኾነ ድማ 
ውድብ ኣብ ኩሉ ዓውድታት ቃልሲ፡ ንጥፈታቱ ኣሐዲሱ፡ ኣውራ ድማ ናይ ውሽጢ 
ሃገር ዕዮኡ ከም ብሓዲሽ ብምውዳብ፡ ኣብ ደምበ ሃገራዊ ተቓውሞ ባህርያዊ ቦታኡ 
ክሕዝ ክኢሉ ኣሎ። ኣንጻር ኣገዳሲ ትካላት ስርዓት ህግደፍ ዘቕነዐ ተባዕ ስርሒት 
ቀሓውታ ድማ ናቱ ብሩህ መግለጺ’ዩ። 
 

             ጭርሕና ወትሩ ’’ ድሕነት ህዝብን ሃገርን ልዕሊ ኩሉ’’  
 

                       ኣዳለውቲ መጽሔት 

ጨቋኒ ዲክታቶርያዊ ስርዓት ህግደፍ ኣብ ኮረሻ ፖለቲካዊ 
ስልጣን ካብ ዝሓኲር ጀሚሩ፡ንህዝብና ምስቓይን ምሕሳርን 
ጭካነ ዝመለኦ በብይኑ ኣገባባት ፖሊሲ ክኽተልን ክምህዝን 
ከም ዝጸነሐ፡ ኣብ ዝተፈላለዩ ኩርናዓት ዓለም በብዘሎናዮ 
ክንከታተሎ ጸኒሕና ኢና። ገለ ካብኡ ከም ኣብነት 
ንምጥቃስ፡ ሬሳ እንተ ዘይኮይኑ እሱር ብሂወቱ ዘይወጾ፣ ሰብ 
ቅኑዕን ሓራን ሃገራዊ ራእይን ሕልናን ዝቕፈዱሉ ጸላም 
ዝሰፈኖ ትሕቲ መሬት ኣብያተ ማእሰርቲ፣ ዕድመ 
ብዘይምፍላይ ኩሉ ክፍልታት ህዝቢ ብዘይ ርትዓዊ ክፍሊት 
ኣብ ኣሰቃቒ ዕዮ ምጭቋን፣ ጾታ ብዘይምፍላይ መላእ 
መንእሰያት ደቂ ሃገር መወዳእታ ኣብ ዘይብሉ ኣሰገዳድ 
መደብ ዕስክረናዊ ኣገልግሎት ምጽማድ፣ ብሓፈሻ 
ንመንእሰያት ምድንቋርን ምብዕላግን፡ ሃገር ካብ ኣፍራዪ 
ሃገራዊ ሓይሊ ባዶሽ ምግባርን’ዩ። እዚ ኣብ ሕብረተ ሰብ 
ኤርትራ ዝረአ ዘሎ፡ ሰናይ ማሕበራውን ሃገራውን ክብርታት 
ምብልሻውን፡ ማሕበራዊ ማኣስር ምብጥጣስን፡ ቀጥታዊ 
ውጽኢቱን ጽዑቕ መግለጺኡን’ዩ። 
 
ኤርትራውያን መንእሰያት ዉሑስ ሂወትን ክብረት ዘለዎ 
ናብራን ንምርካብ፡ ሳዕቤናቱ ብዘየገድስ፡ ሃገሮም ገዲፎም 
ክስደዱ ይግደዱ ስለ ዘሎዉ፡ ናይ ነጋዶ ደቂ ሰብ ዕሙር 
ዕዳጋ ብምዃን፡ ገሊኣቶም ቀለብ ኣዛብእ ሳሃራን፡ ቀለብ 
ዓሳን ክኾኑ እንከለዉ፡ ገሊኣቶም ድማ ኣደዳ ጨካን 
ኢሰብኣዊ መጥባሕትን መሸጣ ውሽጣዊ ኣካላቶም ክኾኑ 
ጸኒሖም’ዮም። እዞም ሰላምን ዲሞክራስን ዚሰኣኑ 
መንእሰያት’ዚኣቶም ንክንዲ’ዚ ከቢድ ሓደጋ ግዳይ ዝኾኑ 
ደቂ’ቲ ንናጽነት ኤርትራ ዝተቃለሰ ሓርበኛ ህዝቢ’ዮም። 
ኣብ ሃገር ተሪፎም ካብ ዘሎዉ መብዛሕታኦም ዕድመ 
ዝደፈኡን፡ ትሕተ ዕደመን፡ ኣብ ኣስገዳድ ኣገልግሎት 
ብሓይሊ ዝተታሓዙን’ዮም። ብጭቆናን ጥምየትን 
ዝሳቐዩ’ዮም። እቲ ናይ መወዳእታ ስልቲ ግፍዒ ስርዓት 
ህግደፍ ኣብ ርእሲ ነባሮ ኣባይቲ ምፍራስ’ዩ። ኣብ ከባቢ 
ኣሰመራን ዓዲ ቀይሕን ካልኦት ከተማታትን ዝተረኣየ 
ጭካኔ፡ ኣብ ርሑቅን ቀረባን ዘሎ ዝረኣዮ እኹል 
ምስክርነት’ዩ። 
 

ንሕና ንዲክታቶርያዊ ስርዓት ኢሳያስ እንቓወሞ ሓይልታት፡ 
በበይኑ መልከዓት ውድባትን ሰልፍታትን ማሕበራትን 
ፖለቲካዊ ጽላላትን ዝሓዝና ኢና። እቲ ዘሐዝን ግን፡ ህዝብን 
ሃገርን ከድሕን ዝኽእል ስሙር ፖለቲካዊ መልእኽትን፡ ናይ 
ሓባር ኣድማዒ መሳርሒታትን የብልናን። ስለዝኾነ ድማ 
ብዘይ ኣድማዕነት ንነዊሕ  ዕንክልል ንብል ኣሎና። 
 

ስርዓት ህግደፍ ንኣድማዕነት ተቓውሞ ሓይልታት ከደስክል 
ዝኽእል ሓያል ወቓዒ ሓይሊ ድዩ?  
ስርዓት ኢሳያስ ብደገኣዊ መልክዑ ሓያል እንተ መሰለ፡ 
ብውሽጡ ጓንጓ’ዩ። ዝጥቀመሉ ስልቲ ካብኡ ዝተፈልየ 
ርእይቶ ዘሎዎም ንጹሃት ዜጋታት ምቕንጻል’ዩ። እዚ ድማ 
ካብ ሜዳ ኣትሒዙ ዝተኸተሎ መርሆ’ዩ። መርሓ ምሕደራ 
ሃገር ካብ ምሕደራ ሜዳ ኣዐሪዩ ዝተፈየ’ዩ። ሃገር ኣብ 
ትካላት ዝትከልን፡ ህዝቢ ብሓራ ድልየቱን ንቑሕ ሱታፌኡን 
ብዘጽደቖ ቅዋም ዝግዛእን፡ ካብኡ ብዝውለዱ ሕጋጋት 
ዝመሓደርን፡ ሰብኣውን ዲሞክራስያውን መሰላትን ሓቀኛ 
ሃገራዊ ሽርክነትን ብመንፈስን ቃልን ዘኸብርን’ዩ።  
ስርዓት ኢሳያስ ግን፡ ህዝቢ ኤርትራ ብዲሞክራስያዊ ድምጹ 
ስልጣን ዝህብን ዝኸልእን ልዑላዊ ሓይሊ ብምዃን፡ 
ንመላእ ህዝቢ ኤርትራ ዝኸውንን ዝጸውርን ሓቛፊ ሃገር 
ናይ ምህናጽ ዕድሉ ኮሊፍዎ ይርከብ። በርጌሳውን 
ፖለቲካውን ሓርነታት ብምግሃስን፡ ብዕልግናን እከይ 
ተግባርትን ብምስፋንን፡ መርሓ ኣግላልነት ብምኽታልን፡ 
ንኤርትራ ናብ ዓቢ ቤት ማእሰርትን ሰጓጒት ደቃን 
ቀይርዋ’ዩ። 
 
ስርዓት ኢሳያስ ካብ ጊዜ ምስረታኡ ጅምሩ ኣብ ዓዘቕቲ 
ስለዝተረግረገ፡ ብዘይካ ቋንቋ ዓመጽን ምፍሳስ ደምን ካልእ 
ኣይርዳእን’ዩ። እቶም ምስኡ ኮይኖም ቅዲ ጉዕዞ ተጋድሎ 
ህዝባዊ ግንባር ሓርነት ኤርትራ ካብ ዝቀየሱን ዓወታቱ 
ዝመረሑን፡ ላዕለዎት ፖለቲካውን ወተሃደራን መራሕቲን 
ዓበይቲ ካድራትን ህግሓኤ፡ ሎሚ ኣበይ ኣሎዉ? ኩሉ ከም 
ዝፈልጦ፡ ወይ ኣብ ቀታሊ ቤት ማሕቡስ፡ ወይ’ውን ኣብ 
ዘልኣለማዊ ቀብሪ ኢዮም ዘሎዉ።  
 
ስርዓት ህግደፍ ብመትከላት ዲሞክራሲ ዘይቅየድን፡ ካልእ 
ርይቶ ዘይቅበልን፡ ብመሰል ሃገራዊ ሽርክነት ዘይምእዘዝን፡ 
ካብ ዓንቶቡኡ ኣብ በሓትነትን ኣግላልነትን ደም ምፍሳስን 
ዝተመስረተ’ዩ። ልዕሊ ሳላሳ ዕመታት ታሪኹ ከም’ዚ ካብ 
ኮነ፡ ገለ ሽነኻት ኤርትራዊ ሃገራዊ ተቓውሞ ምስኡ 
ንምዝታይ ምህቃን ምስ ህልው ኲውንነት ዝሳነ ኣይኮነን። 
ምኽንያቱ ስርዓት ህግደፍ መትከል ዘተ ሰለ ዘይጻውርን 
ብዲስፕልን ዘተ’ውን ስለዘይቅየድን’ዩ። ኣብ ዘሕምሞ 
ፖለቲካውን ቁጠባውን ጸጥታውን መትንታት ሂወቱ 
ብዝተፈላለየ መልከዓት ብተደጋጋሚ እንተ ተሃሪሙን፡ 
ህዝቢ ኤርትራ ከም ዘይገድፎ ፈሊጡን፡ ከም’ቲ ጸረ ባዕዳዊ 
መግዛእቲ ሰውራ ዘልዓለ፡ ሕጂ’ውን ምእንቲ ዲሞክራስን 
ሰላምን ሃገራዊ ሽርክነትን፡ ኣንጻሩ ዘቕነዐ ናይ ድሕነት 

ሰውራ ከበግስ ከም ዝኽእል ምስ ኣረጋገጽ ጥራሕ’ዩ፡ 
ከይፈተወ ዘተ ዝቕበል። እዚ ረቛሒ’ዚ ክሳብ ዘይተማለአ 
ስርዓት ህግደፍ ናብ መስርሕ ዘተ ካኣቱ’ዩ ምባል ብፍጹም 

ዘይከኣል’ኳ እንተ ዘይኮነ፡ ህልው ፖለቲካዊ ኩውንነት 
ሃገርናን ሚዛን ሓይሊ ንጠቕሚ ደለይቲ ፍትሒ ክሳብ 
ዘይተቐየረ ሃናጽን ጠቕሚ ህዝቢ ዘረጋግጽ ዘተ ክህሉ 
ዘይሕሰብ ኢዩ። ስለ’ዚ ተቓውሞ ደምበ ኩሉ ዓቕምታቱ 
ብሓባር ጸሚዱ ሚዛን ሓይሊ ንጠቕሙ ንክቕየር ኣበርቲዑ 
ክሰርሕ ይግባእ። 

 

 
 

 

 

ስርዓት ህግደፍ ትሕዝትኡ ዝመረተን፡ ውሽጡ ዝማህመንን፡ 
ሕፍረቱ ዝተቓለዐን’ዩ። ዘሕምም ውቅዕት ዝጻወር ኣይኮነን። 
ጅግና ስዉእ ሰዒድ ዓሊ ሓጃይ (ወድ ዓሊ)ን ብጾቱን 
ብዕለት 21 ጥሪ 2013 ዘካየድዎ ተባዕ ናዕብን፡ ብድሕርኡ 
ዝሰዓቡ ክስተታትን፡ ብርግጽ ንኣዕኑድ ስርዓት ኢሳይያስ 
ነቕንቊዎን ኣዳኺምዎን ጥራሕ ዘይኮነስ፡ ከም ናይ 
መጀመርታ ቁልዒ ናብ መወዳእታ ስርዓት ህግደፍ ዘብጽሕ 
ሃልሃልታ ሓዊ ምዃኑ ዝሰሓት ኣይኮነን።  
 

ውሽጣዊ ስርርዓት ግንባር ሃገራዊ ድሕነት ኤርትራ ኣብ 
ኣስመራን ካልእ ከተማታትን ዘካይዳኦ ዘሎዋ ንጥፈታት፡  
ጽሑፋት ከም ምልጣፍን ምዝርጋሕን፡ ኣብ ልዕሊ መሓውር 
ቁጠባዊ ትካል ዝኾነ ጋራጅ መጓዝያ ህግደፍ ዘውረድዎ 
ከቢድ ክሳራ ዘስዕበ ስርሒት ቀሓውታ፡ ንስድራቤት ስዉእ 
ወዲ ዓሊ ናብ ወጻኢ ብሰላም ንምብጻሕ ዘበርከትዎ እጃምን 
ክረአ እንከሎ፡ ስርዓት ህግደፍ ምስ’ቲ ኩሉ ደርዲርዎ ዘሎ 
ናይ ጸጥታ መሓውራቱ ብውሽጡ ቦኽቢኹ ምህላዉ’ዩ 
ዘርእይ።  
 

ውድቀት ዲክታቶርያዊ ስርዓ ህግደፍ ንምቅልጣፍ፡ ኩለን 
ሃገራዊ ተቓውሞ ሓይልታት ከከም ኩነታተን ናይቲ ዝዓበየ 
ክፋል ውደባን ጎስጓስን ንጥፈታትን ናብ ውሽጢ ሃገር 
ንምስጋርን፡ ኣብ ልዕሊ ኣገዳሲ መሓውራት ስርዓት ህግደፍ 
ዝተመርጸ ዓይነታዊ ኣድማዒ መጥቃዕቲ ንምፍጻም 
ዝተወሃሃደ ኩለ መዳያዊ  ቃልሲ ንምክያድ ግ.ሃ.ድ.ኤ. 
ጻዊዕቱ የቕርብ።      
 
 

ህልዊ ኩነታት ሃገር ከም ዘመልክቶ፡ ስርዓት ህግደፍ ኣብ 
ጻዕረ-ሞት ኣሎ፡ ተቓውሞ ሓይልታት ካልኣዊ ፍልልያቶም 
ንጎኒ ብምግዳፍ ምስ ተደላይነታት ህልው ኩውንነት 
ብምትዕጽጻፍ ዓቕምታቶም ጠርኒፎምን መሳሪሒታቶም 
ኣወሃሂዶምን ሓባራዊ ስሙር ቃልሲ እንተ ኣካይዶም፡ 
ውድቀት ስርዓት ህግደፍ ንምቅልጣፍ ጥጡሕ ባይታ ኣሎ። 
ስለ ዝኾነ፡ ስርዓት ህግደፍ ንምእላይን ጥጡሕ ባይታ 
ሰላማዊ መሰጋገሪ መድረኽ ንምውሓስን፡ ኩሉ ዓቕሚታት 
ተቓለስቲ ሓይልታት፡ ጸረ ስርዓት ህግደፍ ንምቕናዕ ዘይስገር 
እዋናዊ ቀዳምነትና ክኸውን ይግባእ። 

  

ግንባር ሃገራዊ ድሕነት ኤርትራ፡ ስርዓት ህግደፍ ኣብ 
ሕብረተሰብ ኤርትራ ዘስረጾ መንፈስ ዓሚቕ ፍርሒ 
ብምብንጣስ፡ ህዝቢ ንቃልሲ ኣለዓዒሉ ግደ ህዝቢ 
ክብርኽን፡ ሱታፌኡ ክሰፍሕን ከካይዶም ዝጸነሐ ርኡይ 
ቃልሲ ንምኽላፍን ብሓደ ሽነኽ፡ ኣብ ሞንጎ ኤርትራዊ 
ተቓውሞ ሓይልታት በሪኽ ቦታ ከይሕዝን፡ ፖለቲካዊ 
ተበግሶታት ዘተ ንከይወስድን ድማ በቲ ካልእ ሽነኽ፡ 
በብዓይነቱ ዓንቀፍቲ ማሕለኻታትን ሽርሒታትን 
ተጽዕኖታትን ከጋጥሞ ከም ዝጸነሐ ሰፊሕ ህዝብናን ሰፊሕ 
መሰረታትናን ዝፈልጥዎ ሓቂ’ዩ። ኤርትራዊ ናጻ ፖለቲካዊ 
ውሳኔ ብምዕቋብ ፖለቲካዊ ቀጻልነቱ ንምርግጋጽ፡ ኣብ 
ልዕሊኡ ዝተጸዓነ ብድሆታት ክንዲ ዝኸበደ እንተኸበደ ካብ 
ሃገራዊ መስርዕ ከየውጸኣናን፡ ዱኽዒ ፖለቲካ ሕንፍሽፍ 
ከይገብረናን ዘካየድናዮን እንካይዶ ዘሎናን ቃልሲ ኣዝዩ 

ከቢድ’ዩ። እዚ ጭቡጥ ህልው ብድሆ’ዚ፡ ምሉእ ብምሉኡ 
ሰጊርናዮ ካብ ርእስና ተቐንጢጡን፡ ኣብ ዘይኩለፍ መስርሕ 
በጺሕና ኣሎና ኢልና’ኳ እንተ ዘይተጃሃርና፡ ንግዜኡ’ውን 
እንተኾነ ንውደባ ውሽጢ ሃገር እንህቦ ዕቱብ ጠመተና 
ክሰልበና ዝኽእል ማንም ሓይሊ ከም ዘየሎ ብጽኑዕ ርእሰ 
ምትእምማን ነረጋግጽ።  
ግንባር ሃገራዊ ድሕነት ኤርትራ፡ ማእከል ስሕበት ቃልስና፡ 
ኤርትራ ጌሩ ይወስዶ። ብኩሉ ኩርናዓት፡ ናብ ውሽጢ ሃገር 
ቃልሲና ንምእታው ኩሉ ዝከኣሎ በበይኑ ዓይነቱ መልከዓት 
ስልትታት ክወሰድ ጸኒሑ’ዩ።  እዚ ኣገባብ ቃልሲ ድማ ሓደ 
ሻዕ ክግተር እንከሎ፡ ካልእ ሽዕ ድማ ክሽምረር ጸኒሑ’ዩ። 
እዚ ኣብ ዲያስፖራ እንካይዶን ኣብ ውሽጢ ሃገር እንጸፍዮን 
ኣገባብ ቃልሲ፡ ናይ ገዛእ ርእሱ ፍሉይ ተሞኩሮታት ከም 

ዘዋህልልን ዝተሓላለኸ ውድዕነት ከም ዝፈጥርን ርዱእ’ዩ። 
ንክልቲኡ ኣገባባት ቃልሲ ኣወሃሂድካ ምቅላስ ድማ ርእሱ 
ዝኸኣለ ጥበብ ቃልሲ’ዩ። ስለዝኾነ ውድብና ብፍላይ ናይ 
ውሽጢ ሃገር፡ ብፍሉይ ኣገባብ ክሕዞ ጸኒሑ’ዩ።  

ግንባር ሃገራዊ ድሕነት ኤርትራ ኣብ ውሽጢ ሃገር፡ ሰዲርዎ 
ዘሎ ስጉምትታት ቃልሱን፡ ፖለቲካዊ ርሕቀቱን ሃገራዊ 
ትሕዝቶኡን ዝፈልጥ’ዩ። ኣብ ውሽጢ ኤርትራ ኣብ ባይታ 
ብጭቡጥ ዘሎ’ዩ። ስለ ዝኾነ እቲ በብግዜኡ ከቃልሖ ዝጸነሐ 
ዜናታት ውሽጢ ሃገር፡ ብርግጽ ናቱ ጭቡጥ መግለጺ’ዩ። 
ከምኡ’ውን ናይ ቃሓውታ ዳሕረዋይ ስርሒት ድማ ድሙቕ 
መግለጺ’ዩ።  

ኣብ ውሽጢ ኤርትራ፡ ዲክታቶርያዊ ስርዓት ዘስፈኖ 
ስነእምሮኣዊ ሽበራ ዝተኸሎ መንፈስ ሕድሕድካ ምፍራሕ 
ሓጹራት ክስበር ይጅምር ኣሎ። ኣብ ህዝቢ ካብ በበይንኻ 
ምቚዝምዛምን፣ ምዕዝምዛምን፣ ብዝኾነ ቁጽሪ፣ ኣብ ዝኾነ 
ማሕበራዊ ጽፍሒ (ወለዲ፣ ተማሃሮ፣ መማህራን፣ ሓካይም፣ 
ነጋዶ፣ ሰራዊት፣ ኣግልግሎት) ወዘተ ተኣኪብካ ብዛዕባ 
ጌጋታት መንግስቲ ኢሳያስ ዓው ኢልካ ምዝራብ ተርእዮ ካብ 
ዝጅመር ኣይወሓደን። እዚ ተርእዮ’ዚ፡ ብጥንቃቐ ክጥቀመሉ 
ንዝኽእል ተቓላሳይ ሓይሊ፡ ጥጡሕ ቅድመ ውደባ ሃዋሁ 
ድማ’ዩ።  
 
ግንባር ሃገራዊ ድሕነት ኤርትራ፡ ወድዓዊ ኩነታቱን በዓል 
ቤታዊ ዓቕሚታቱን ብዝፈቕዶ ኣብ ውሽጢ ኤርትራ ፖለቲኮ 
ውደባዊ ህላዌኡ ይስርት ምህላዉ፡ ድልየት ህዝብናን፡ ፍሬ 
ጽኑዕ ቃልሲ ሰፊሕ መሰረታትን ምዃኑ የረጋግጽ። እዚ ድማ 
ንኣባላት ውድብና፡ ኣብ ርእሲ ጽንዓት፣ ጽንዓት፡ ኣብ ርእሲ 
ተወፋይነት፣ ተወፋይነት፡ ኣብ ርእሲ መኸተ፣ መኸተ፡ ኣብ 
ርእሲ ርእሰ ምትእምማን፣ ርእሰ ምትእምማን ዝድርዕ’ዩ። 
ብፍጹም ዘጃህር፣ ወይ ዘዛኒ ኣይኮነን። ኣብ ህዝቢ ኤርትራ 
ዝተኣማመንን፡ ንጹር ሃገራዊ ራእዪን ጥዑይ ስልቲን 
ዝውንንን፡ ናይ ካልኦት ተጋደልቲ ሓይልታት ገድላዊ ግደን 

ሓቀኛ ሃገራዊ ሽርክነት ዝቕበልን ኤርትራዊ ተቓላሳይ ሓይሊ 
ከም ዝዕወት ስለ ዘየጠራጥር፡ ኣብ ትሕቲ ዝኾነ ይኹን 
ኩነታት፡ ኣብ ትሕቲ ዝኾነ ይኹን እዋንን ብጽንዓት ክቃለስ 
ወትሩ ቅሩብ ኢዩ። 
    

ናይ ውድብና ህላዌ ኣብ ውሽጢ ሃገር ዝኽሕድ፡ ስርዓት 
ኢስያስ ጥራሕ’ዩ። ከምኡ’ውን ዘመናዊ ማሕበራዊ 
መራኸቢታት ኣብ ማዕቢልሉ ዘሎ ወቅቲ፡ ውድብና ካብ 
ውሽጢ ሃገር ኣብ ዘቃልሖ ዜናታት ዝጠራጠር ወገን፣ ካብ 
ናይ ምንጻግ መንፈስ ዘይተፈወሰን፡ ጌና ምሩኽ መንፈስ 
ቅርሕንትን ዘሎ ክኸውን ይኽእል። 

ኣብ ዝሓለፈ ግዜ፣ ግንባር ሃገራዊ ድሕነት ኤርትራ ብዛዕባ 
ሃገራዊ ራእዩ ብዘየማትእ መንገዲ ኣብሪህዎ ኔሩ። ካብኡ 
ንምጥቃስ ‘’…… ዕላማ ራእዪና፡ ናይ ሓባር ሃገርን፡ ስሙር 
ህዝብን ምህናጽ’ዩ። ኣቃልቦና’ውን ናብ’ቲ ንሃገርና 
ኣንጸላልይዋ ዘሎ ጭቡጥ ሓደጋ ምግባር’ዩ። ህልዊ 
ሓደጋታት ንምግታእ ብመንገዲ ሃገራዊ ዘተ፡ ዲሞክራስያዊ 
ጥጡሕ ባይታ ምፍጣር’ዩ። ምእንታኡ ኣብ ሃገራዊ ጉዳያትና 
ብዝተፈላለዩ  መልከዓት ህንካን-ሃባን ዝመሰረቱ ብዘይ ዝኾነ 
ይኹን ተጽዕኖታት፡ ሕድሕድ ሕድገታት ዝቕበል ሃናጺ ዘተ 
ብምክያድ፡ ጠርናፊ ሃገራዊ ኣተሓሳስባ ምፍራይን ብቐጻሊ 
ምምዕባልን’ዩ’’ ብምባል ገሊጹ ነይሩ። ካብ “ሃገራዊ  ሓድነት 
ምውሓስ መቅድም ዓወትን ቀጻልነት ሃገርን’ዩ” ዘርኣስቱ 
ሓተታ ዝተወስደ’ዩ።  

ኤርትራ በይንና እንዋሳኣላ ዓውዲ ቃልሲ ኣይኮነትን። ናይ 
ኩሉ ኤርትራዊ ሃገር ከም ምዃና መጠን፡ ከም ውድብና 
ካልኦት መሓዙት ተቓለስቲ’ውን፡ ኣብ ውሽጢ ኤርትራ 
ኣድህቦኦም ብምግባር ከከም ኩነታቶም ዝቃለሱ ከም 
ዝህልዉ ንኣምን። ናይ ሕድሕድካ ገድላዊ ግደ ምፍላጥን 
ምኽባርን፡ ንመስርሕ ዘተ፡  ምቹእ ፖለቲካዊ ባይታ 
ዝፈጥርን’ዩ ኢልና’ውን ንኣምን። ዓወት ቃልሲ ህዝብና 
ዘቀላጥፍ ጥጡሕ ሓባራዊ ባይታ ንምፍጣር፡ ኩሉ ናውቲ 
ቃልስና ጸረ ስርዓት ኢሳያስ ንምቕናዕ ንቃለስ። 

ፖለቲካዊ ተቦጉሶ ንምውናን ጥዑይ ሕድሕድ ዝምድና ኣብ መንጎ 
ተቓውሞ ሓይልታት ኤርትራ፡ ምህናጽ ናይ ግደን’ዩ !! 

 

 

ፖለቲካዊ ተበግሶ መለት፡ ዝኾነ ማሕበራዊ ሓይሊ ናብ 
ካልኦት ሓይልታት ንዘተ ዘቅርቦ ሓሳብ ማለት’ዩ። ኣብ 
በበይኑ መድረኻት ድማ ትሕዝቶታቱን መልከዓቱን 

ከከም ኩነታቱ ክቀያየር ይኽእል’ዩ። ተበግሶ ብገለ 
ማሕበራዊ ሓይሊ ናብ ካልኦት በብዓውዶም ኣብ ኩሉ 
ሕብረተ-ሰብኣዊ ሂወት፡ ማለት ፖለቲካዊ፣ ቁጠባዊ፣ 
ንግዳዊ፣ ማሕበራዊ …… ወዘተ ንምዝርራብ ዝቐርብ 
ሓሳብ’ዩ’ምበር፡ ኣብ ፖለቲካዊ ሓይልታት ጥራይ 

ዝሕጸር ኣይኮነን። እዚ ጉዳይ’ዚ ሰፊሕ ከም ምዃኑ 
መጠን ናብ ዘየድሊ መንገዲ መታን ከይምጠጥ፡ ኣብ’ዚ 
ከም መዛረቢ እነገልጾ ተቦጉሶ፡ ኣብ ህልዊ መድረኽ 
ዓውዲ ፖለቲካ ተቓውሞ ኤርትራ ዘገድስ’ዩ። ፖለቲካዊ 
ተበግሶ ማለትና’ዩ። በዚ መሰረት ዝኾነ ኤርትራዊ 
ፖለቲካዊ ሓይሊ ንሱ ክዋሳኣሉ ዝርከብ ጭቡጥ 

ፖለቲካዊ  ኩነታት ብምርዳእ፡ ነገራውን ንያታውን 
ገድላዊ ዓቕሚታት ሕብረተሰኣዊ ሓይልታት ኣንጻር 
ሓባራዊ ጸላኢ ስርዓት ህግደፍ ምጥርናፍን ምቕናዕን 
ዝዓለመ ፖለቲካዊ ሓሳብ ናብ ካልኦት ፖለቲካዊ 
ሓይልታት ኣቀዲሙ ንምቕራብ ክእለት ምውናን’ዩ።    

ህልዊ ጭቡጥ ኩውንነት ኤርትራዊ ተቓውሞ 
ሓይልታት፡ ብስንኪ ተደጋጋሚ ምፍንጫላትን፡ 
ሕድሕድ ምንጽጻግን፡ ደገኣዊ እድ ምትእትታውን፡ 
ቅሉዕን ስቱርን ሕድሕድ ጸለመታትን ፕሮፓጋንዳዊ 

ምጥቕቓዕን፡ ንሕሉፍ ማሕበራዊ ቁስልታት ዝጎድእን 
ቃንዛኡ ዘሕድስን ኩሉ ዓይነት ከፋፋሊ ጎስጓሳትን፡ ኣብ 
ኣዝዩ ሓደገኛ ዝኾነ ተሃዋስን ዝተሓላለኽን ሃለዋት’ዩ 
ዝርከብ ዘሎ። ከም ቀጥታዊ ሳዕቤን ናይ’ዚ 
ኩውንነት’ዚ፡ ኤርትራዊ ተቓሞ ሓይልታት፡ ህዝባዊ 
ስፍሓቱ እናጸበበን፡ ውዱብ ዓቕሚታቱ እናተሽምረረን፡ 

ሕድሕድ ዘይምትእምማን ሱር እናሰደደን፡ ናይ 
ኣመራርሓ ብቕዓቱን ዓቕምታቱን በብግዜኡ እናደቐቐን 
ብምኻድ፡ ንሰፊሕ ተቓለስቲ ማሕበረ ሓይልታት ኣብ 
ዓውዲ ቃልሲ ተቓውሞ ዘሳትፍ ሓይሊ ስሕበት ሰኢኑ 
ኣሎ። ናይ ህዝቢ ደገፉ ብቐጻሊ ይስሕው ኣሎ። 

ብስንኪ ጉጉይ ስልቲ ቃልሲ ኣብ ውሽጡ ብምምላሱ፡ 
ኣዝዩ ኣብ ዘተሓሳስብ ዓሚቕ ዘይምትእምማንን ፋሕ 
ዝበለ ኩውንነት ስለዝርከብን፡ ሚዛን ሓይሊ ናብ 
ረብሓኡ ንምዝዛው ከንቀሳቕስ ብዘይምኽኣል ኣብ 
ሓደገኛ ጃልነት ተሸኺሉ ኣሎ። ብካልእ ኣዘራርባ፡ 

ተቓውሞ ሓይልታት ኤርትራ እንተስ ናብ መንገዲ 
ዓወት ክምርሽ፡ ወይ ከሃጕግ ኣብ መፍለዪ መንገዲ 
ደው ኢሉ ኣሎ እንተ ተባህለ ዝተጋነነ ኣይኮነን። ስለ’ዚ 

ተቓውሞ ሓይልታት ኤርትራ ኣብ ሓደገኛ ኩነታት’ዩ 
ዝርከብ ዘሎ። 

እዚ መሪር ኩውንነት’ዚ፡ ኣብ ቅድሚ ዝኾነ ኤርትራዊ 

ፖለቲካዊ ውድብ ናጻ ተበግሶ ከይወሲድ ብቐጥታ 
ይኹን ብተዘዋዋሪ መንገዲ ዓንቃፍን ሓላኽን ኩነታት 
ክኸውን ጸኒሑን ኣሎን። ብርግጽ ኣብ ከም’ዚ ዝበለ 
ተሃዋሲ ኩነታት ብዝኾነ ፖለቲካዊ ውድብ ፖለቲካዊ 
ተበግሶ ምውሳድ ቀሊል ኣይኮነን። ኩሎም ፖለቲካዊ 
ውድባት ኣብ ዝተፈላለዩ ኣጋጣሚታት ናይ ዘተ 

ቅሩብነቶም ብተደጋጋሚ እንተገለጹ’ኳ፡ ሓደ ውድብ 
ብናይ ገዛእ ርእሱ ናጻ ተበግሶ ብምውሳድ ንካልኦት ናብ 
ዘተ ክዕድም እንከሎ፡ ብካልኦት ሓይልታት ኣብ ግዜኡ 
በኣወንታ ዘይምቕባል፣ ወይ ምንሻው፣ ወይ’ውን ኣብ’ቲ 
መበገሲታቱ ጥርጣሬ ዝሓዘለ መርገጻት ስለዝጓንፎ፡ 

ኣቐዲምካ ተበግሶ ንምውሳድ ዘተባብዕ ኩነታት ዛጊት 
ኣይተማለአን። እዚ ካኣ ርእሱ ዝኻኣለ ዝተፈላለዩ 
ተጽዕኖታት ኣየሕድርን’ዩ ክባሃል’ውን ኣይከኣልን። 
ብመሓዙት መንግስታት ጻውዒት ምስ ዝቐርብ ግን፡ 
ካብ ቀረባ ይኹን ካብ ርሑቕ ብዘየገድስ 
እንከይተዳለኻን ኣጀንዳታቱ ብልክዕ እንከይፈለጥካን 

ዝሓደግካ ሓዲግካ ኣብኡ ዝጸንሓና ንርእዮ ብዝዓይነቱ 
ምኻድ ክረአ ጸንሑ’ዩ። መብዛሕቲኡ ግዜ ውጽኢቱ 
ከም’ቲ ህዝብና ዝጽበዮ ኣይከውንን። ነዚ ኩውንነት’ዚ 
ንምቕያርን ስሙር ተቓውሞ ንምህናጽን ኣብ እንካይዶ 
ቃልሲ ዝገጥሙና ብድሆታት ክንዲ ዝኸበዱ ይኽበዱ 
ብዘየድስ፡ ርእይቶ ካልእ ብምኽባር፡ ጽኑዕን ቐጻልን 

ቃልሲ ካብ ምክያድ ካልእ መማረጺ የብልናን።  

ካብ እንነብረሉ ዘሎና ድኹምን ፍንጩልን ጭቡጥ 
ኩውንነት ንምውጻእ ዝዓለመ ናጻ ፖለቲካዊ ተበግሶ 

ንምውሳድ ኣብ መብዛሕቲኡ ተቓለስቲ ሓይልታት 
ኤርትራ ድልየት ክህልው ከም ዝኽእል ዘጠራጥር 
ኣይኮነን። ፖለቲካዊ ተበግሶ ብሃንደበት፣ ወይ 
ብወዝቢ፣ ወይ’ውን ንመጃሃሪ፡ ዝውሰድ ኣይኮነን። 
ፖለቲካዊ ተበጉሶ ዝውሰደሉ ቀንዲ ምኽንያት፡ ዝሰፈሐ 
ተቓለስቲ ማሕበራዊ ሓይልታት ብምስታፍ ንቃልሲ 

ካብ ድኹም ኩነታት፣ ወይ ካብ ፍንጩል ሃለዋት፡ 

ወይ’ውን ካብ ክልቴኡ ኩነታት፡ ናብ ሓያልን ስሙርን 
ሓዲሽ ኩውንነት ቃልሲ ንምስግጋር ዝዓለመ’ዩ። 
ፖለቲካዊ ተበግሶ ክወስድ ዝኽእል ዓቢ ውድብ’ዩ፡ 
ፖለቲካዊ ተበግሶ ዝቕበል: ወይ ዝድጊፍ ከኣ ንእሽቶ 
ውድብ’ዩ ዝባሃል ኣይኮነን።  

በዓል ተበግሶ ይዕበ ይንኣስ ብዘየገድስ፡ ዕድመ ቃልሲ 
ተቓውሞ ብምንዋሕ ስቅያት ህዝቢና ምዝያድን 
ብምንፍጫላትን ሕድሕድ ምንጽጻግን ገድላዊ 
ዓቕምታት ህዝብና ምብኻንን ዘስዕቦ ሓደጋታት 
ዘስተውዕልን፡ ውድዓዊ ኣህጉራዊ ምዕባሌታት 

ዝርዳእን፡ ራእዪ ዝውንን ፖለቲካዊ ውድብ ጥራይ’ዩ፡ 
ፖለቲካዊ ተበግሶ ክወስድ ዝኽእል። ህልው ድኹም 
ኩነታት ተቓውሞ ሓይልታትን ስንኩፍ 
ዝምድናታቶምን ኣብ ጸብጻብ ብምእታው፡ ፖለቲካዊ 
ተበግሶ ንዝወስድ ውድብ ዘጋጥሞ ቀሊል መኸተ ከም 

ዘይከነ ከም ርዱእ ክውሰድ ኣሎዎ። ዕላማ ፖለቲካዊ 
ተበግሶ ኣብ ሓደ ረፍዲ፡ ወይ ብመካኒካዊ ኣቀራርባ 
ዝረጋገጽ ኣይኮነን። ብዘይምስልቻው ነዊሕ ጻዕሪ 
ምግባርን ብተደጋጋሚ ተበግሶታት ምውሳድን የድሊ። 
ኣብ ህልው ኩነታት ተቓውሞ ራእዪ ምውናን ንበይኑ 
እኹል ኣይኮነን። ኣብ ሞንጎ ፖለቲካዊ ሓይልታት፡ 

ጥዑይ ዝምድና ምህላው፡ ፖለቲካዊ ተበግሶ ንምውሳድ 
ጥጡሕ ባይታ’ዩ ዝኾኖ። ስለ’ዚ ፖለቲካዊ ተበግሶ 
ብንጹር ራእዪን ጥዑይ ሕድሕድ ዝምድናታትን ናብ 
ሃናጺ መስርሕ ዘተ የሰጉም። እምበኣር ቅድሚ 
ተበግሶታት ምውሳድ፡ ኣብ ሞንጎ ተቓለስቲ ተቓውሞ 

ሓይልታት ጥዑይ ገድላዊ ዝምድና ምህናጽ ወድዓዊ 
ተደላይነት’ዩ። ጥዑይ ዝምድና ዝህነጸሉ ኣዕኑድ 
ሓያሎይ’ኳ እንተኾኑ ቀንዲ ካብኣቶም እዞም ዝስዕቡ 
ኢዮም ዝብል እምንቶ ኣሎና፦ 

 ናጻ ፖለቲካዊ ውሳኔ ምውናንን፣ ካብ ዝኾነ 
መልከዓት ግዳማዊ ተጽዕኖታት ናጻ ምዃንን። 

 ኣብ ፖለቲካዊ ዓውዲ ተቓውሞ ንዝዋስኡ ሃገራዊ 
ሓይልታት፡ ከም ሓይልታት ጸረ ስርዓት ህግደፍን 
ኣብ ዲሞክራስያዊ ለውጢ ረብሓ ከም ዘሎዎም 
መጠን ብርእይቶኦም፡ ወይ ብመልክዕ ውዳቤኦም 

ዘይምግላልን ዘይምንፋግን።  
 ንተቓወምቲ ሓይልታት ብምዕሩይ ዓይኒ 

ምርኣይን ምስሳይን። ብስቱር ወይ ብቕሉዕ 
ዝካየድ ፕሮፓጋንዳዊ ምጥቕቓዕን ጸለመታትን 
ጠጠው ምባል።  

 ርእይቶ ካልእ ምኽባርን፡ ሕድሕድ ምክብባርን። 

 ብዝኾነ ፖለቲካዊ ወገን ዝውሰድ ፖለቲካዊ 
ተበግሶታት ብኣወንታ ምርኣይ።  

 ኣብ ናጻ ፖለቲካዊ ውሳኔ መሰረት ዝገበረ 
ፖለቲካዊ ተበግሶ ብዘይምስልካይ ብተደጋጋሚ 
ምውሳድ። 

ካብ’ዚ ብምብጋስ ግንባር ሃገራዊ ድሕነት ኤርትራ፡ 
እዋናዊ ቀዳምነታት ናይ ህዝብናን ተቓለስቲ ደቁን 
ገድላዊ ዓቕምታት ኣብ ረብሓ ቃልሲ ጸረ ስርዓት 
ህግደፍ ንምውዓልን፡ ሃገራዊ ሞቆሚያታት ንምዕዛዝን፡ 

ምስ ኩሎም ተቓለስቲ ተቓውሞ ሓይልታት ፖለቲካዊ 
ርእይቶኦምን መልክዕ ውዳቤኦምን ብዘየገድስ፡ ኣብ 
ንኡስ ፕሮግራም ጸረ ስርዓት ህግደፍ ዝምስረቱ ኣካቢ 
ፖለቲካዊ ሃገራዊ ጽላል ንምህናጽን ነቲ ድሮ ተሃኒጹ 
ዘሎ ንምዕቋብን ከይተሓለለ ክቃለስ ምዃኑ ደጊሙ 

የረጋግጽ። 

 

 

 

 
 

ብስራት፡ ውድብ ግ.ሃ.ድ.ኤ. ፈነወ ሬድድ 
 “ድምጺ ዲሞክራስያዊት ኤርትራ“ ክጅምር ምዃኑ ንክሉ ደላዪ ፍትሒ ከነበስር ንፈቱ !!  

ኤርትራውያን መንእሰያት ኣብ ሕብረተ ሰብ ኤርትራ፡ 
ከም ዝኾነ ናይ ካልኦት ሕብረተ ሰብ መንእሰያት፡ ኣብ 

ናይ ሰላምን ኲናትን ኩነታት፡ ኣብ ገጠራትን 
ከተማታትን፡ ንዕላማታት ሕብረተ ሰቦምን ክብርታቱን 
ንምልክኻል፡ ከምኡ’ውን ኣብ ሓጎስን ሓዘንን 
ዝተነብረሎም ሓላፍነት ዝስከሙ ኣድማዒ ኣካል 
ሕብረተ ሰብኣዊ ጽፍሒ’ዮም። 

ኤርትራውያን መንእሰአያት ብክልቲኡ ጾታ ኣብ ሰውራ 
ኤርትራ፡ ካብ ኩሉ ክፍልታት ሕብረተ ሰብ፡ ኣብ ጎኒ 
ኣቦታቶምን ኣዴታቶምን ብምስላፍ፡ ኣብ ፖለቲኮ 
ሰለማዊ መድረኽን ብረታዊ ተጋድሎን፡ ኣብ ስነ 

ሓሳባውን ሓርነታዊ ዓውድታት ቃልሲ መሪሕ 
ጅግንነታዊ ግደ ተጻዊቶም’ዮም። ናይ መግዛእቲ 
ህይወትን ቀይድታቱን መቐረት ዘይብሉ ምዃኑ 
ብምርዳእ፡ ንእስነታዊ ምቾት መንእሰያት ንድሕሪት 
ሓዲጎም፣ ተጋደልትን መራሕትን ኮይኖም ሃገራዊ 
እጃሞም ብዘደንቕ መልክዕ ከም ዘልዓሉ ታሪኽና 

ዝዝክሮ ሓቂ ኢዩ። 
ድሕሪ ምልጋስ መግዛእታዊ ስርዓትን፡ ሓርነት መሬትን 
ህዝብን ኤርትራ ምርግጋጽን፡ ሰላምን ዲሞክራስን 
ልምዓትን ምውሓስ ከም ዝካኣል ሓያል እምነት 
ነበሮም። ስለዝኾነ ድማ መግዛእትዊ ስርዓት 
ንከጥብሮም ብዘቕርበሎም ዝነበረ ዕድላት ትምህርትን 
ስራሕን እንከይተታለሉን፡ ንከርዕዶም ብዝነዝሖ ዝነበረ 
ታህዲዳት እንከይተንበርከኹን፡ ታሪኽ ዘንበረሎም 
ተጋድሎኣዊ ሓላፍነት ብምስካም፡ ኩለንተናዊ 
ጅግንነታዊ መስዋእቲ ከፈሎ።   
ኣብ’ዚ እዋን’ዚ፡ ህዝቢ ኤርትራ ካብ’ቲ ኣብ 
መግዛእታዊ መዋእል ዘሕልፎ ዝነበረ ጭቆና ዝገደደ 
ጭቆና የሕልፍ’ኳ እንተሃለወ፡ መንእሰያት ግን፡ 
ብከም’ቲ ዝድለ ኣብ ፖለቲካዊ ዕዮ ተቓውሞ ብዋሕዚ 
ክስለፉ ኣይረኣዩን ኣሎዎ። ሎሚ መብዛሕትኦም 
መንእሰያት፡ ስድራ ቤቶምን፡ ሕብረተ ሰቦምን፡ 
ሃገሮምን፡ ኣብ ዝኸፈአ ኩነታት ንድሕሪት ገዲፎም 
ክንሶም፡ መብዛሕትኦም ነብሰይ ኣውጽኒ ዝዓይነቱ 
ተርእዮታት ከዘውትሩ ይረኣዩ ኣለዉ።  

ስርዓት ህግደፍ ፖለቲካዊ ስልጣን በይኑ ካብ 
ዝጨበጠሉ ግዜ ጅሚሩ ዝተኸተሎ ፖለቲካዊ ጎስጓስን 
ትምህርትን ብሓደ ሸነኽ፡ ንደምበ ተቓውሞ ምጽላም 

ድማ በቲ ካልእ ሸነኽ፡ ንፖለቲካዊ ንቕሓት መንእሰያት 
ብኣሉታ ጸሊይዎ’ዩ። ኣብ ርእሲኡ ድማ ንገዛእ ርእሱ 

ዜናዊ ማዕከናት ተቓውሞን፡ ናይ ገለ ተቓውሞ 
ፖለቲካዊ ሓይልታት ፕሮግራምን ዕላማታትን፡ ስነ 
ኣእምሮኣዊ ምድንጋርን ምዝንባዕን ኣብ ምፍጣር 
ኣነኣኢስካ ዝረአ ኣይኮነን። 

ሎሚ ኣብ ሞንጎ ብዙሓት ኤርትራውያን መንእሰያት 
ቅኑዕ ሃገራዊ መዕበያ ቦዂሩ ምህላዉ ይጋሃድ ኣሎ። 
መብዛሕቲኦም መንእሰያት፡ ኣብ ሞንጎ’ቲ ስርዓት 
ህግደፍ ዝተኸተሎ ቅድሚ ሰውራን ድሕሪ ሰውራን 
ታሪኽ ተጋድሎ ህዝቢና ምድዋንን፡ ኣብ ሞንጎ’ቲ ገለ 

ተቓውሞ ሓይልታት ዝሕዝዎ ፖለቲካውን 
ዲሞግራፍያውን ተኣላይነትን ግዳይ ኮይኖም’ዮም። 
ብስንኪ’ዚ ኩነታት’ዚ፡ ካብ ክልቴኡ ጾታ መንእሰያት፡ 
ሃገር ኣብ ምንታይ ኩነታት ትርከብ ኢሎም ቅኑዕ 
መንገዲ ዝናድዩ ኣዝዮም ሒደት’ዮም።  

ኣብ መጻኢ፡ ንሓድነት ህዝብን ሃገርን ዘስጒኡ ወገናት፡ 
ናይ ሕብረተሰብና ትሑት ስምዒታት ብምምዝማዝ፡ 
ማሕበራውን ሃገራውን ሓድነታዊ ማኣስር ንምብታን 
ብዝተፈላለዩ ኣስማት ኣብ ጸላም ይንቀሳቐሱ ኣሎዉ። 
ኣብ ከም’ዚ ኩነታት’ዚ ንሓድነት ህዝብን ሃገርን 
ኤርትራ ጌና ሓባራዊ ሃገራዊ ራእዪ ኣይተቀረጸን ኣሎ። 
ቅኑዕን ጌጋን ስለዝተሓዋወሰ ሓቐኛ ቦታ ሓድነት 
ህዝብን ሃገርን ኤርትራ ተዓብሊኹ ኣሎ። ደምበ 
ተቓውሞ ብኣረኣእያን ኣሰራርሓን ደረጃ ተዛናቢዑ’ውን 
ይርከብ።  

እምበኣርከስ፡ ኣብ’ዚ እዋን’ዚ ንህይወት መንእሰያትና 
ጭቡጥ ሓደጋታት ኮይኖም ዘሎዉ፡ ገበላት ሳሃራ፡ 
ወይ ዓሳታት ባሕርታት፡ ወይ’ውን ኣዛብእ ሲናይ 
ዘይኮኑስ፡ ኣብ ውሑስ ቦታ ኮይኖም ኣብ መኣዲታት 
ተቓውሞ ቦታ ንምርካብ ዝህቅኑ ፖለቲካዊ 
ሓራግጽ’ዮም። ኣብ ልዕሊ ናይ ናጽነት ወለዶ፡ ግዜ 
ዝበለዐ ኣተሓሳስባ ብካልእ ዓይነት ዝበጽሖም  ዘሎ 
ናይ ኣእምሮ ምብካል፡ ካብቲ ኣብ ልዕሊ ህይወቶም 
ዝወርድ ዘሎ ሓደጋ ዝንእስ ኣይኮነን። ኣብ ርእሲኡ 
ድማ ስርዓት ህግደፍ፡ ናይ መንእሰያት ተሳትፎ ኣብ 
ተቓውሞ ንምግታእ፡ ኣብ ዲያስፖራ፡ ብመንገዲ 
ኢምባሲታቱ ግዴታዊ ኣገልግሎቱ ንዘራሕረሑ፡ 

መንእሰይ 
ኣስተብህል !! 

ውሑድ ገንዘባዊ መቕጻዕቱ ኣኽፊሉ ምሕረት 
ይህቦምን፡ ኣብ ኣዳራሻት ትምህርትን ካልእን 
ብዝወስድዎ ኣደንዘዝቲ ካናይን ግዙኣት ኮይኖም 
ክነብሩ ይገብሮም ኣሎ። ከምኡ’ውን ንምንእሰያት ካብ 
ከባቢኦም ንምንጻል ብዘይተሳትፎ ክፍልታት 
ሕብረሰቦም በይኖም ክንቀሳቐሱ ምግባር’ዩ። እቲ 
ክኸውን ዝግበኦ ሓቂ ግን፡ መንእሰያት ብዘይተሳትፎ 
ዝቐደመ ወለዶ ንበይኑ ዘበርክቶ ግደ ክህልዎም 
ኣይክእልን’ዩ። ከምኡ’ውን ዝቐደመ ወለዶ ብዘይ 
ተሳትፎ መንእሰያት ዘበርክቶ ግደ የብሉን። ኩሉ 
ክፍልታት ሕብረተ ሰብ ከከም ተደላይነት ግደታት 
ኩሉ ወሎዶታት ክደጋገፍ’ዩ ዝግባእ። 

ግንባር ሃገራዊ ድሕነት ኤርትራ፡ መንእሰያት ወሳንን 
ካብ ክፍልታት ሕብረተ-ሰቦም ዘይፍለይን ግደ 
ስለዘሎዎም፡ ናይ መንእሰያት ግደ ንምብራኽ፡ ካብ 
ምስረታ ተጋድሎ ሓርነት ኤርትራ፡ ክሳብ’ዚ ጊዜ’ዚ፡ 

ካብ ኣብ በበይኑ ጉባኤታቱ ዝጸደቑ ሃገራዊ ፖለቲካዊ 
ፕሮግራሙ ብምብጋስ፡ ኣብ ህልዊ ቃልሲ ጸረ 
ዲክታቶርያዊ ስርዓትን፡ ብድሕሪ ውድቀቱን 
ንኣድማዕነት ሱታፌ መንእሰያት ክብ ንምባል ዓቢ 
ትኲረት ሂቡ ዝቃለስ’ዩ። ዲሞክራስያዊት ኤርትራ 

ንክልቲኡ ጾታታት መንእሰያት ብስነፍልጠት 
ንምዕጣቅ፡ ኣብ መዕበያን ምልመላን ፍሉይ ትኲረት 
ምሃብ የድሊ። ምእንት’ዚ ድማ ስብኣውን 
ዲሞክራስያውን መሰላት ምኽባርን፡ መሰል ምውዳብ 
ምሕላውን፡ ኣብ ፖለቲካውን ማሕበራውን ባህላውን 
ምጣነ-ሃብታውን ዓውድታት ሱታፌኦም ምርግጋጽን 

ምዕባይን ፡ ኣብ ገጠራትን ከተማታትን ስፖርታዊ 
መደባት ምዝርጋሕን፡ ኢዩ እምነትን ዕላማን ግሃደኤ።  

ግንባር ሃገራዊ ድሕነት ኤርትራ ኣብ ፕሮግራሙ 
ብዛዕባ ናይ መንእሰያት ህልው ኩነታት ስግኣቱ ክገልጽ 

እንከሎ ”ስርዓት ህግደፍ ሃገራዊ ኣገልግሎት 
ኣመሳሚሱ ንመንእሰያት ኣብ ኣሰገዳድ ወተሃደራዊ 

ኣገልግሎት ብምጽማድ፡ ካብ መኣዲ ትምህርትን ዕድል 
ዕዮን ሓሪምዎም ይርከብ። እዚ ድማ ኣብ መጻኢት 
ኤርትራ ንመጻኢ ዕድል ኣፍራዪ ሓይሊ ዝህድድ’ዩ’’ 
ይብል።  ስለ’ዚ፡ መንእሰያት ሎሚ ቅድሚ ጽባሕ 
ክበራበሩ ኣሎዎም። ውልቀሰባት ንውልቃዊ ምቾቶም 
ከርውዩ መደያይቦ ክኾኑዎም የብሎምን። መንኮርኲር 

ታሪኽ ዝደርበዮም ካብ ቅኑዕ ሃገራዊ መንገዲ 
ኪእለዪዎም የብሎምን። ናይ ጸላእትን ተበለጽትን 
መፈተኒ ክኾኑ ኣይግበእን ኢዩ።  

ኦ መንእሰያት!! 

ሎሚ’ዩ እዋኑ፡ ህዝብን ሃገርን ኤርትራ ንምድሓን ኣብ 
ተቓውሞ ብምስላፍ ኣብ ቀዳማይ ቦታ ተሰሪዕኩም 
ገድላዊ ጌደኹም ክትጻወቱ ዝግባእ። ብድሕሪ ተርኽቦ 

ዓዲ ቀይሕ፡ ብቦልዶዘር ኣደታትኩምንን ኣሓትኩምን 
ምርጋጽ እንታይ ትጽበዩ?!! እንሆ ግንባር ሃገራዊ 
ድሕነት ኤርትራ መሳርዕ ተጋድሎ መንእሰያት 
ንምጥርናፍን፡ ኣብ ጎኒ’ቶም ኣብ ኣሰመራ ዕርዲታት  
ስለያ ስርዓት ህግደፍ ዝሰገሩ ተባዓት ፈዳይን 
ንምስላፍን፡ ኢዱ ይዝርገሓልኩም ኣሎ። ህዝቢ 

ኤርትራ ኣባኹም ዓቢ ተስፋ’ዩ ዘንብር። ክንዲ’ቲ 
ትጽቢት ህዝብኹም ኪትኮኑ ተስፋና ወሰን የብሉን። 

መርሕነትን መሰረታትን ግንባር ሃገራዊ ድሕነት 

ኤርትራ ኣብ ህልውን መጻኢን ገድላዊ ግደ መንኣሰያት 
ንምብራኽ ኩሉ እንኽእሎ ክንገብር ምዃንና ነረጋግጽ።  
ንቕድሚት ክሳብ ዓወት። 

 
 

 

 

 

 

 

 

 

 

 

 

 

 

 

 

 



 

10  ድሕነት   10ይ ዓመት  ቀዳማይ ሕታም                                                   ለካቲት - መጋቢት 2015  

         
ከም‘ዛ ሎሚ መዓልቲ ቅዲሚ 51 ዓመት ብዕለት 15 
መጋቢት 1964 ታሪኻዊት ኵናት ተጎርባ ኣብ መንጎ 

ጅግና ሰራዊት ሓርነት ኤርትን ጎበጣዊ ሓይሊ 
መግዛእቲ ኢትዮጵያን ዝተኻየደላ ዕለት ኢያ። 

ባዕዳዊ  ስርዓት ሃጸይ ሃይለስላሴ ሰውራና ብዕሸሉ 
ከሎ ንምጥፋእ ብሓይሊ ፖሊስ (ፊልዲ ፎርስ) ፈቲኑ 
ምስ ተሓለሎ፡ ነቲ ካብ መዓልቲ ናብ መዓልቲ 
ሃልሃልትኡ ኣብ መላእ ሃገር ክዝርጋሕ ዝጀመረ 
ቃልሲ፡ ሓንሳብን ንሓዋሩን ንምቅሃም ስሩዕ ሰራዊቱ 
(ጦር-ሰራዊት) ብዘመናዊ ዕጥቂ ኣደልዲሉ ናብ 
ኤርትራ ኣበገሶ። 15 መጋቢት 1964 ከኣ መደባቱ 
ክፍጽመላ ተሃንዲዱ ዝወፈረላ መዓልቲ ነበረት። 
እንተኾነ ግን እዚ ሰፍ ዘይብል ሓይሊ ሰብን ኣጽዋርን 
ተሰኪሙ ዝመጸ መግዛእታዊ ሰራዊት፡ ምስ‘ቲ 
ብብዝሒ ሰብ ይኹን ብዕጥቂ ፈጺሙ ዘይዳረጎ 
ሓይሊ፡ ስዉእ ጅግና መሓመድ ዓሊ ኢድሪስ “ኣቡ 
ሪጀላ“ ዝመርሐን ሰለስተ ጋንታታት ሰራዊት ሓርነት 
ኤርትራ ትብዓትን ጅግንነትን ተወፋይነትን ተዓጢቐን 
ነቲ ከጥፈአን ዝመጸ ሓይሊ ጸላኢ ከቢድ ስዕረት 
ብምስዓብ ዛሕ-ዛሕ እናበለ ከም ዝምለስ ገበረኦ። 
ኣብ‘ዚ ውግእ‘ዚ ጸላኢ 84 ዝኾነ ካብ መኮንናቱን 
ስራዊቱን ክመትዎ ከለዉ ብዙሓት ከኣ ቍሰሉ። 
ሒዝዎ ዝመጸ መደባት ንምዕዋት‘ሲ ይትረፍ ብኣገባብ 
ክሃድም ኣብ ዘይክእለሉ ኩነታት በጽሐ። ብወገን 
ሰራዊት ሓርነት ከኣ ንዘልኣለም ዝዝከር ጅግንነትን 
ተዋፋይነትን ገዲፎም 18 ዝኮኑ ብጾት ተሰውኡ።  
ልክዕ‘ዩ ቅድሚ ታሪኻዊት ኵናት ተጎርባን ብድሕሪኡን 
ብዙሕ ተመሳሳሊ ዕዉት ስርሒታት ኣንጻር ሰራዊት 
ጸላኢ ተፈጺሙ ኢዩ። ይኹን‘ምበር ኵናት ተጎርባ፡ 
ኣሃዱታት ሰራዊት ሓርነት ኤርትራ ንመጀመርያ ግዜ 
ንዓቐኑን ዓይነት ዕጥቁን ዘይመዛዘን ስሩዕ ሰራዊት 
ጸላኢ ብሰፍ ዘይብል ክሳራ ከም ዝሰዓር ዝገበረሉ 
ኵናት ብምዃኑን፡ ኣብ‘ቲ ዝቐጸለ መድረኻት ድማ 
ርኡይ ኣሰራት ስለ ዘመሓላለፈ ኢዩ ፍሉይ ዕለት 
ዝገብሮ። ካብ‘ቲ ኣገደስቲ ውጽኢታት  ኵናት ተጎርባ፡ 
ክሳብ‘ቲ ዕለት‘ቲ መግዘእታዊ ሓይሊ ቅልጡፍ  ኵናት 
ኣካይድካ ብቐሊሉ ክድምሰሱ ዝኽእሉ ውሑድ 
ዝቝጽሮም ሸፋቱ  ኢሉ ዝግምቶም ዝነበረ ተጋደልቲ፡ 
ካብ‘ቲ ንሱ ዝብሎም ዝለዓለ ዓቕምን ተወፋይነትን 
ብህዝቢ ዝድገፍ ናይ ርሑቕ ሃገራዊ ዕላማ ዝውንኑን 
ምዃኖም እቲ ዝተኻየደ ኵናት ኣረጋጊክጽዎ ኢዩ። 
ከምኡ‘ውን እቲ ኣብ ውሱን ቦታታት ተሓጺሩ ዝነበረ 
መቓልሕ ሰውራና ናብ ኩሉ ኩርናዓት ኤርትራ 

ክዝርጋሕን፡ ሓፋሽ ህዝብና ኣብ ሰውርኡ ዝያዳ 
ክተኣማመንን ንተሳትፍኡ ኣብ ቃልሲ ከተባብዕን፡ 
ታሪኻዊት ኵናት ተጎርባ ደራኺ ተራ ተጻዊታ።  
ብርግጽ ሓርበኛዊ ታሪኽ ሰውራ ኤርትራ ብብዙሕ 
ንተጎርባ ዝመሳሰል ዓወታት ኢዩ ተመሊኡ። ስለ‘ዚ 
ካብቲ ካልእ ዓወታት ነጺልካ እትረአ ዕለት 

ኣይኮነትን። እንተኾነ ግን ፍልይቲ መዓልቲ ዝገብራ፡ 

ኵናት ተጎርባ ንመጀመርያ ግዜ ኣብ መንጎ ሰራዊት 
ሓርነት ኤርትራን ኣብ መንጎ‘ቲ ኣብቲ ግዜ‘ቲ ኣብ 
ኣፍሪቓ ዝሓየለ ሰራዊት ተበሂሉ ዝዝነየሉ ዝነበረ 
ሓይሊ ዝተኻየድ ኵናት ሰለ ዝኾነ ኢዩ። 

ሰራዊት ሓርነት ኤርትራ ካብ‘ታ ናይ መራሒ ሰውራና 
ስዉእ ጅግና ሓምድ ኢድሪስ ዓዋተ ጓንዴን ውሑዳት 
ጠያይትን ነቒሉ‘ዩ ነቲ ፈላሚ ስጉምቲ ኣበጊስዎ። እዚ 
ፈላሚ ስጉምቲ‘ዚ ድማ ብዝተናወሐ መስዋእትነትን 
ተወፋይነትን ንገዚፍ ጎበጣዊ ሓይሊ ጸላኢ ዝገጥምን፣ 

ኣላሽ ኣቢሉ ድማ ዓበይቲ ዓወታት ኣብ ልዕሊኡ 
ከረጋግጽ በቒዑ ኢዩ። ሰራዊት ሓርነት ካብ ግዜ ናብ 
ግዜ ክምዕብልን ንሓይሊ ጸላኢ ኢትዮጵያ ስዒሩ 
መሬትናን ህዝብናን ነጻ ክገብር ኣብ ዝኽእለሉ ደረጃ 
ዘብጸሖ፡ ተቓላሳይ ህዝብና ኣብ ጎድኑ ኮይኑ ዓቢ ደገፍ 

የውፍየሉ ስለ ዝነበረ ኢዩ።   

ሽሕ‘ኳ እኩብ ድምር ቃልስታ ሰውራ ኤርትራ ዓቢ 
ዓወት ብምርግጋጽ፡ መሬትና ካብ ባዕዳዊ መግዛእቲ 
ኢትዮጵያ ነጻ ብምውጻእ፡ ኤርትራ ሃገርና ልዑላውነታ 

ክረጋገጽ እንተ በቕዐ፡ ብሰንኪ‘ቲ ኣብ መስርሕ ቃልስና 

ዝተራእየ ውሽጣዊ ሓጎጽጎጽ ዝፈጠሮ ምፍንጫላት 
ንሃገራዊ ሓድነትና ብኣሉታ ስለ ዝጸለዎ፣ መሪሕነት 

ህዝባዊ ግንባር ምልካዊ ስርዓት ብምቛም፡ መጻኢ 
ዕድል ሃገር ኣብ ትሕቲ ፍጹም ምቍጽጻሩ ኣእቲዩ፣ 
ንኤርትራ ኣብ ዓባይ ቤት መእሰርቲ ቀይሩ፡ ካብ 
መዓልቲ ናጽነት ኣትሒዙ ኣብ ልዕሊ ህዝቢ ኤርትራ 
ሰፍ ዘይብል ግፍዕን መከራን ከውርድ ይርከብ። 
ከምኡ‘ውን ብሰንኪ ኣዕናዊ ፖሊሲታቱ ሃገርና ኤርትራ 

ልዑላውነት ሃገር ኣብ ዓቢ ሓደጋ ኣውዲቕዋ ይርከብ።  

ሃገርና ኤርትራን ህዝባን ኣቲየሞ ዝርከቡ ወሳኒ 
ታሪኻዊ መድረኽ፡ ኩሎም ሓይልታት ዲሞክራስያዊ 
ለውጢ፡ ህዝብን ሃገርን ንምድሓን ቃልሶም ከኻዕብቱ 

ዓቢ ሓላፍነት ከም ዘለዎም ከነዘኻኽር ንፈቱ። እዚ 
ምስ ዝፍጸም ጥራሕ ኢዩ ከኣ ሕድሪ ስዉኣት ኵናት 

ተጎርባን ኩሎም ስዉኣትናን ዝትግበርን፡ ናጻነትን 
ፍትሕን ማዕርነትን ዝሰፈና ሃገር ንምህናጽ  ስዉኣትና 

ህይወቶም ዝኸፈለሉ ጉዳይ ብምዃኑ  ሓቢርና ኣብ 
ግብሪ ከነተግብር ዘኽእለና። 

ክብርን መጎስን ንስዉኣትን ጀጋኑ ሓርበኛታን ተጎርባ ! 
ኤርትራ ሃገርና ነጻን ዲሞክራስያዊትን ኮይና ትንበር ! 

ውድቀት ንምልካዊ ስርዓት ህ.ግ.ደ.ፍ. 
ዘልኣለማዊ ዝኽርን ክብርን ንስዉኣትና 
 

“ድሕነት ህዝብን ሃገርን ልዕሊ ኩሉ“  
 

ፈጻሚ ኣካል 
ግንባር ሃገራዊ ድሕነት ኤርትራ 

15/03/2015

 

 

መግለጺ ብኣጋጣሚ ዓመታዊ 
ዝኽሪ መስዋእቲ ኣብነታዊ መራሒ ኣሕመድ መሓመድ ናስር 

 

ሎሚ ዕለት 26/03/2015 ድሮ ሓደ ዓመት መስዋእቲ 
ዓቢ ሃገራዊ መራሒ ኣሕመደ መሓመድ ናስር ኣቕጺሩ 
ይርከብ።  

ስዉእ ኣሕመድ ናስር ሓደ ካብ’ቶም ልሉያት 
ታሪኻውያን መራሕቲ ኤርትራ ኮይኑ፡ ምእንቲ ህዝብን 

ሃገርን ዕድሜኡ ብምሉኡ ዘወፈየ ሓርበኛ ኢዩ። 
መግዛእቲ ኢትዮጵያ ካብ ሃገርና ተሰዒሩ ንክወጽእን፡ 
ኤርትራ ናጽነታ ንክትጎናጸፍን ኣብ ዝተኻየደ መሪር 
ቃልሲ ህዝብና ካብ’ቶም ኣብ ቀዳማይ መስርዕ ዝስለፉ 
ልሉያት መራሕቲ፡ ሓደ ኢዩ። በቲ ዝነበሮ ዓቕምን 
ተመክሮን ድማ፡ ምስ’ቶም ከምኡ ዝኣመሰሉ 
ሃገራውያን ተቓለስትን መራሕትን፡ ትካላት ሓዳስ ሃገረ 
ኤርትራ ኣብ ምቛም ዓቢ ግደ ንክጻወቱ ተስፋ 
ተነቢርሎም ዝነበረ መራሒ ኢዩ። ሕማቕ ናይ ታሪኽ 
ኣጋጣሚ ኮይኑ ግን፡ ኣብ ኤርትራ ስልጣን ዝበሓተ 
ጉጅለ ህግደፍ፡ ኣስተዋጽኦ ውፉፍያት ሃገራውያን ኣብ 

ዳግመ ህንጻ ሃገር ንከይውዕል ዓቢ ዕንቅፋት ኮይኑን 
ክሳብ ሕጂ ይቕጽሉን ኣሎ።  

ስዉእ ኣብነታዊ መራሒ ኣሕመድ ናስር ካብ’ቶም 
ንሃገሮም ብተወፋይነትን ብንጹህ ልብን ዘገልገሎ 
ብሉጻት ሃገራውያን ምንባሩ ሰፊሕ ኣካላት ህዝብና 
ዝምስክሮ ሓቂ ኢዩ። ብጻይ ኣሕመድ ብንጽህና ኢዱን 
እርኑብ መልሓሱን ከምኡ’ውን ብክብ ዝበለ ሓልዮት 
ህዝብን ሃገርን ዝልለ ተቓላሳይ ኢዩ ነይሩ።  

ንሕና፡ ግንባር ሃገራዊ ድሕነት ኤርትራ፡ ዓመታዊ 
ዝኽሪ መስዋእቱ ነኽብረሉ ኣብ ዘለናሉ እዋን፡ 
ንሃገራዊ ውርሻ ኣብነታዊ መራሒና ኣሕመድ ናስር 
ክንዕቅቦን፡ ካብ ሃገርና ጭቆና ለጊሱ፣ ሰንደቕ ዕላማ 
ዲሞክራስን ፍትሕና ንከንበልብል ነካይዶ ኣብ ዘሎና 
ቃልሲ ጽኑዕ ሓይልን ሓያል ድልየትን ንክህልወና 
ጅግንነታዊ ታሪኽ ብጻይና ኣሕመድ ናስር ደራኺ 
መንፈስን ሓይልን ከም ዝህበና ብምርግጋጽ፡ ቃልስና 
ብዝያድ ክሓንን ምዃኑ ሎሚ ንብጻይና ኣሕመድ 
ናስርን ንኩሎም ስውኣትና መብጻዓና እነሕደሰሉ ዕለት 
ኢዩ።  

መንፈስ ስዉእ ኣሕመድ ናስርን ልዑል ሃገራዊ 
መትከላቱን ህያው ኮይኑ ንክነብር፡ ኩሎም  
ሃገራውያን ሓይልታት፡ ሓድነትን ሃገራዊ ጥርናፌ 
ኤርትራውያን ክዕቀብን፡ መትከል ልዝብ ተጻዋርነትን 
ኣንጊሶም ምፍልላይ ወጊዶም ኩሎ ዓቕምታቶም፡ 
ህዝብና ኣብ ትሕቲ ምልካዊ ስርዓት ዘሕልፎ ካብ ዘሎ  
ዘይጽወር  ኩነታት ኣገላጊሎም፣ ዲሞክራስን መሰል 

ደቂ ሰባት ዝኸብረላ ኣብዛሓ ሰልፋዊ ስርዓት ዝነገሳ 
ሃገር ንምምስራት ሓያል ቃልሲ ከካይዱ ይግባእ።   

ብጻይ ኣሕመድ ብኣካል’ኳ እንተ ተፈለየና  ታሪኹን 
መትካላቱን መርገጻቱን፣ ኮታ ኩሉ ዓሚቕ ኣሰራቱ፣ 
ንዘልኣለም ነባሪ ኢዩ። ትስፉው መጻኢ ጽኑዕ ህዝብና 
ንምርግጋጽ ኣብ እንካይዶ ቃልሲ፡ ጽንዓትን ክብ ዝበለ 
ሰውራዊ ንያትን ተሓንጊጥና ንክንጓዓዝ፡ ካብ ታሪኽ 
ስዉእ ሓርበኛ ኣሕመድን ኩሎም ስዉኣት ብጾትናን 
እነቐስሞ ዓቢ ኣስተምህሮ ኣሎ።   

ኣብ መደምደምታ፡ ንኣብነታዊ መራሒ ሓርበኛ 
ኣሕመድ ናስር እነመሓላልፎ መልእኽቲ፡ እቲ ዝብህጎን 
ዝሰርሓሉን ዝነበረ ጉዳይ፡ ሎሚ ተቓለስቲ ብጾቱ ኣብ 
ማእከል ከተማ ኣስመራ ተባዕ ስርሒት ኣንጻር ሓደ 
ካብ ትካላት ገባቲ ስርዓት ህ.ግ.ደ.ፍ. ከም ዝፈጸሙ 
ብምብሳር፡ ዘይተሓላለ ጉዕዞ ቃልስና ኣንጻር ምልካዊ 
ስርዓት፣ ከም’ቲ ብህይወትካ ከለኻ ትሰርሓሉ 

ዝነበርካ፣ ኣብ ውሽጢ ሃገርና ንክኸውን 
ብተዋፋይነትን ብዘይሕለል መንፈስን ክንሰርሓሉ 
ምዃና ቃል ንኣቱ።  

ደጊምና ንኩቡራት ስድራ ቤቱን ንመላእ ኣባላት 
ግ.ሃ.ድ.ኤን ከምኡ’ውን ንኩሎም ኤርትራውያን 
ተቓለስቲ በዚ ሰፍ ዘይብል ክሳራ ናይ ብጻይናን 
መራሒናን ኣሕመድ መሓመድ ናስር ጽንዓትን 
ኣኻእሉን ክህብና እናተመነና፡ ህዝብና ከም’ቲ ስዉእ 
ብጻይና ዘማዕድዎ ዝነበረ፡ ኣብ ሃገርና ዲሞክራስን 
ፍትሕን ሰላምን ንክነግስ ቃልስታቶም ካብ ዝሓለፈ 
እዋናት ንላዕሊ ከበርትዑ ንጽውዕ። 

ዝኽሪ ዓቢዪ መራሒ ኣሕመድ ናስር ንዘልኣለም ኣብ 
ልብና ነባሪ ኢዩ !! 
ክብርን ዝኽርን ንስዋኣትና !! 
“ድሕነት ህዝብን ሃገርን ልዕሊ ኩሉ “ !! 

 

ፈጻሚ ኣካል ግንባር ሃገራዊ ድሕነት ኤርትራ 
26/03/2015 

 

 

 
 

 
 
 

 
 

ሮተርዳም ፡ 
 

ከም መቐጸልታ ናይ’ቲ መሪሕነት ውድብ ኣብ 
ዝተፈላለየ ቦታታት ከካይዶ ዝጸንሐ ጽዑቕ ኣኼባታት፡ 
ብጨንፈር ሆላንድ ዝተጸወዐ፡ ኣባላትን ተደናገጽቲ 

ውድብ ዝተሳተፍዎ ብዕለት 21 ላካቲት 2015 ኣገዳሲ 
ኣኼባ ኣብ ሮተርዳም ተኻይዱ። ኣኼባ ሮትረዳም 
ብብጻይ ገዛኢ ኪዳነ ኣባል ፈጻሚ ኣካልን ሓላፊ 
ወትሃድራውን ጸጥታውን ቤት ጽሕፈት ዝተመርሐ 
ኮይኑ፡  ዛዕባታቱ ከኣ ህሉው ኩነታት ሃገርን ተቓውሞ 
ደምበን ብፍላይ ድማ ኩነታት ኤርትራዊ ሃገራዊ ባይቶ 

ንዲሞክራስያዊ ለውጥን፡ ከምኡ‘ውን ኩነታት ውድብ 
ግ.ሃ.ድ.ኤን  ንዘጋጠሞ ሽግራት ዝተገብረ ሕጋውን 
ፖለቲካውን ፍታሓትን፡  ዘጠቓለለ ዛዕባታት ነበረ።
ብዛዕባ’ቲ ኣብ ልዕሊ ውድብና  ተኣሊሙ ዝነበረ 
ውዲትን ዝተፈጸመ ጥልመትን ኣኸበኛታት ዓሚቝ 

ኣፍልጦ ስለ ዝነበሮም፡ እቲ ኣኸባ ሓቢርካ ንኹሉ 
ተንኮላት ንምብዳሁ ንሕና ብሓባር ከም ደለይቲ 

ፍትሕን ለውጥን  ሓይልታት ኢድ ንኢድ ተታሓሒዝና  
ብሓባር ክንቃለስ ኢዩ ዝግበኣና፡ ነቲ ክጥለም ዝድለ 
ዘሎ‘ውን ክንጣበቐሉ ስለዝግበኣና ሓብርና  ንመርሽ!! 

ኣብ ዝብል ሓባራዊ ርእይቶ ተበጺሑ። ካብኡ ቀጺሉ 
ብዛዕባ ህልዊ ኩነታት ተቓውሞ ደምበ፡ ድኹምን 
ሓያልን ጎድንታቱ ብምድህሳስ፡ ድሕንት ህዝብን ሃገርን 
ንምርግጋጽ ነፍሲ ወከፍ ሃገራዊ ደላይ ፍትሒ ግዴኡ 
ክጻወት ከም ዘለዎ  ኣኼበኛታት ኣስሚረሙሉ። 
ኣብ’ቲ ኣኼባ ዓበይቲ ተጋደልቲ ከም ብጾት ኢስማዒል 

ዓሊን ዑመር መሓመድን ተረኺቦም ነቲ ዝተኻየድ 
ሃናጺ ልዝብ ዝያዳ ንክዓሙቕ ጠቓሚ ዝኾነ ትንተና 
ከም ዘቕረቡ ካብ’ቲ ቦታ ዝበጽሓና ዜና ኣፍሊጡ። ኣብ 
መደምደምታ፡ ብጻይ ገዛኢ ኪዳነ፡ መሰረታትና 
ውድቦም ኣብ ምድሓን ዝተጻወትዎ ግደን፡ ነቶም ኣብ 

ቅድመ ግንባር ዝረባረቡ ዝነበሩ ብጾት ዘበርከትዎ ኩሉ 
ዓይነት ደገፍን ኣስተዋጽኦን ልዑል ምስጋናን መጎስን 

ንጥፈታታን ዜናታትን 
ግ.ሃ.ድ.ኤ. 

ኣቕሪቡ። ኣኼባ ጨንፈር ሆላንድ  በዚ ኣገዳሲ 
ምርድዳኣትን ምትዕግጋብን ብጽቡቕ ከም ተዛዚሙ። 
 

ስዑዲ ዓረብ፡  
ርያድ፡ ብጻይ ኢብራሂም ማሕሙድ ገደም፡ ኣቦ 

መንበር ኮምሽን ቍጽጽርን ምጽራይን ግ.ሃ.ድ.ኤ. 
ብዕለት 27 ለካቲት 2015 ምስ ጨንፈር ርያድ ኣገዳሲ 
ኣኼባ ኣካይዱ። ኣብ’ቲ ዝተኻየድ ኣኼባ፡ ብጻይ 
ኢብራሂም፡ ብዛዕባ ህልዊ ኩነታት ሃገርናን፡ ህዝብና 

ኣብ ትሕቲ ስርዓት ህግደፍ ዘሕልፎ ዘሎ ኣስካሕካሒ 
ኩነታት ኣመልኪቱ መግለጺ ኣቕሪቡ። ካብኡ 
ብምብጋስ፡ ኩሉ ምእንቲ ድሕነት ህዝብን ሃገርን 
ዝቃለስ ሓይልታት ዓቕምታቱ ብሓባር ጸሚዱ፡ 
ንህዝብና ካብ’ዚ ጨቛኒ ስርዓት ንምግልጋል ኣድማዒ 
ስራሕ ከካይድ ከም ዝግበኦ ኣዛኻኺሩ። ንውድባዊ 

ኩነታትና ብዝምልከት፡ ግ.ሃ.ድ.ኤ. ብኣካውንኡን 
ትሕዝትኡን ንእሽቶይ ምስሊ ናይ ህዝብና ስለ ዝኾነ፡  
ነዚ ኣካውና’ዚ ንምዕቋቡን ንምሕያሉን ናይ ነፍሲ 
ወከፍ ኣባል ሓላፍነት ኢዩ ክብል ብጻይ ገደም ገሊጹ። 
ድሕሪ’ዚ መግለጺ’ዚ፡ ኣኼብኛታት ሃናጺ ዝኾነ 

ክትዓትን ብምክያድ ንውድብን ንሃገርን ዝጠቅም 
ሓሳባት ከም ዝተላዋወጡ ካብ ርያድ ዝበጽሓና ዜና 
ኣፍሊጡ።  
 

ርያድ፡ብኣጋጣሚ መበል 40 ዓመት ዝኽሪ 

ምምስራት ህዝባዊ ወያነ ሓርነት ትግራይ (ህወሓት)፡ 

ኣብ ዋና ከተማ ሱዑዲ ዓረብ፡ ርያድ ብዕለት 
20.02.2015 ኣብ ዝተገብረ ዓቢ ጽምብል፥ ካብ 
ኢህወደግ ብዝቀረበሉ ዕድሚ መሰረት፡ ብጾት 
መሓመድ ስዒድ ሓጎስ ኣባል ማእከላይ ባይቶን ወኪል 
ፈጻሚ ኣካል ኣብ ማእከላይ ምስራቕን፣ ብጻይ ኣሰፋው 
ኣብራሃም ኣቦ መንበር ጨንፈር ርያድ ዝርከብዎ 

ወግዓዊ ልኡኽ ግ.ሃ.ድ.ኤ. ኣብ’ቲ ጽምብል ከም 
ዝተሳተፈ ካብ’ቲ ቦታ ዝበጽሓና ጸብጻብ ሓቢሩ። 
ብጻይ ኣሰፋው ብስም ግ.ሃ.ድ.ኤ. ኣብ ዘቕረቦ ቃል፡ 
ንሓው ህዝቢ ኢትዮጳያ ናይ ዮሃና መልእክቲ 
ብምምሕልላፍ፡ ደላዪ ፍትሒ ህዝብና ካብ 

ዲክታቶርያዊ ስርዓት ህ.ግ.ደ.ፍ. ተናጊፉ ዲሞክራስያዊ 
ስርዓት ንምትካል ኣብ ዘካይዶ ዘሎ ዘይሕለል ቃልሲ፡ 
መንግስትን ህዝብን ኢትዮጵያ ዘበርክቶ ዘላ ኩሉ 
መዳያዊ ሓገዝን ምትሕብባርን ኣመጊሱ። ኣብ 
መደምደምታ ቃሉ፡ ብጻይ ኣሰፋው፡ ንሓው ህዝቢ 
ኢትዮጵያ ብልጽግናን ቀጻሊ ምዕባሌን ንከረጋግጽ ናይ 

ውድብና ልባዊ ምንዮት ብምግላጽ፡ ኣብ’ቲ ጽምብል 
ንምስታፍ ዝተግበረልና ዕድመ ምስጋና ኣቕሪቡ፡  
 

ጅዳ፡ ብተመሳሳሊ’ውን፡ ብጻይ ኣቡበከር ዓሊ ዓንተር 

ኣባል ማእከላይ ባይቶ ግ.ሃ.ድ.ኤ. ዝመርሖ ልኡኽ 
ወከልቲ ተቓውሞ ውድባት ኣብ ከተማ ጅዳ ብዕለት 

20/02/2015 ኣብ ዝተኻየደ ዓቢ ጽምብል ተሳቲፉ። 
ኣብ’ቲ ኣምባሳደር ኢትዮጵያ ኣቶ ዋቢሸብ ደምሰ 
ዝተሳተፎን ብዙሓት ኤትዮጵያንን ዑዱማትን 
ዝተሳተፍዎ ጽምብል፡ ብጻይ ኣቡብከር ምሕዝነታዊ 
ቃል ብስም ኩሎም ወከልቲ ተቓወምቲ ውድባት  
ኣቕሪቡ። ኣብ’ቲ ዝቐረበ ቃል፡ ዝተገብረሎም ዕድመ 

ብምምስጋን፡ ኣብ መንጐ ህዝብናን ኣህዝብ 
ኢትዮጵያን ዘሎ ነባሪ ሕውነታዊ ዝምድና ንምዕቋብ 
ኩሉም ሃገራውያን ሓይልታት ኤርትራ ከም ዝጽዕሩ 
ኣረጋጊጹ። ህዝብን መንግስትን ኢትዮጵያ፡ ንፍትሓዊ 
ቃልሲ ህዝብና ዘበርክትዎ ዘለዎ ኩሉ መዳያዊ ሓገዛት 

ክብ ዝበለ ምስጋና’ውን ኣቕሪቡ። ንጽብሒቱ ማለት 
ብዕለት 21/02/2015 ብጻይ ኣቡበከር ዓሊ ዓነተር ኣባል 
ማእከላይ ባይቶ ግ.ሃ.ድ.ኤ. ምስ ኩቡር ኣምባሳደር 
ኢትዮጵያ ኣቶ ዋቢሸብ ደምሰ ብምርኻብ፡ ንዝምድና 
ክልቲኡ ሓው ህዝቢ ኣመልኪቶም ሃናጺ ዝርርብ ከም 
ዘካየዱ ካብ ጅዳ ዝበጽሓና ዜና ኣረጋጊጹ። ኣብ’ዚ 

ዝተኻየደ ርክብ ዝምድና ግ.ሃ.ድ.ኤ. ብፍላይ፡ ዝምድና 
ተቓውሞ ደምበ ድማ ብሓፈሻ፡ ኣብ ምንታይ ኩነታት 
ከም ዝርከብን፡ ናብ ዝማዕበለ ብርኪ ንምስግጋሩ ድማ 
ካብ ክልቲኦም ሸነኻት ክግበር ዝግበኦ ጻዕርታትን 
ቀጻሊ ምምኽኻራትን ከም ዝድለ ኣስሚሮሙሉ። 

ህዝቢ ኤርትራ፡ ካብ’ዚ ኣብ ሃገርና ተደኵኑ ዘሎ 
ዲክታቶርያ ምሕደራ ተገላጊሉ፡ ኣብ ዞናና ሰላምን 
ርግኣትን ሕድ-ሕዳዊ ምትሕብባርን ምትሕግጋዝን 
ንከሰፍን፡ ምስ ኩሎም ጎረባብቲ ሃገራት ኢድ ንኢድ 
ተተሓሒዙ ክስርሕ ምዃኑ፡ ብጻይ ኣቡበከር 
ኣረጋጊጹ። ኣብ መደምደምታ፡ ኣብ መንጎ ውድብናን 

ኢምባሲ ፈደራላዊት ሪፖብሊክ ኢትዮጵያ ዘሎ 
ዝምድና ንምምዕባል ቐጻሊ ርኽክብን ምምኻርን 
ንኽካየድ ተሰማሚዖም። 

ስቶክሆልም፡ ኣብ ከተማ ስቶክሆልም፡ ብተመሳሳሊ 

ኣብ ዝተኻየደ ጽምብል 40 ዓመት ምስረታ ህዝባዊ 

ወያነ ሓርነት ትግራይ፡ ብመሰረት ካብ ኢምባሲ 
ኢትዮጵያ ዝተገብረ ዕላዊ ዕድመ፡ ኣቦ መንበር 
ማእከላይ ባይቶ ግ.ሃ.ድ.ኤ. ብጻይ መሓመድ ስዒድ 
መፍለስ ዝመርሖ ልኡኽ ውድብ ከም ዝተሳተፈ 
ካብ’ቲ ቦታ ዝበጽሓና ዜና ኣፍሊጡ። ብጻይ ነጋሽ 
ዑስማን ሓላፊ ቤት ጽሕፈት ዜናን ባህልን ግ.ሃ.ድ.ኤ. 

ብስም ውድብ ናይ ድጋፍ ቃል ኣስሚዑ። ኣብቲ 
ዘቕረቦ ቃል፡ ንኣህዛብ ኢትዮጵያ፣ ብፍላይ ድማ 

ንሓው ህዝቢ ትግራይ፡ ብኣጋጣሚ ዓወት ሰውርኡ 
ዮሃና ድሕሪ ምባል፡ ህዝቢ ኢትዮጵያ ዘካየዶ ቃልሲን 
ዝኸፈሎ መስዋእትን ክብ ዝበለ መጎስ ኣቕሪቡ። 

ከምኡ’ውን ንክቡር ጠቕላይ ሚኒስተር ኢትዮጵያ 
ነፍስሔር ኣቶ መለስ ዜናዊ፡ ኣብ ኢትዮጵያ ጥራሕ 
ዘይኮነስ፡ ኣብ ዞናን ሰላምን ርግኣትን ንክሰፍን 
ካብ’ቶም ኣርሒቖም ዝጥምቱ ዝነበሩ ኣገደስቲ 
መራሕቲ ምንባሮም፡ ፍሉይ መጎስ ዝግበኦ መራሒ 
ኢዩ ክብል ብጻይ ነጋሽ ጠቒሱ። ንዝምድና ክልቲኡ 

ኣህዝብ ኤርትራን ኢትዮጵያን ብዝምልከት፡ ግ.ሃ.ድ.ኤ. 
ብስራቲጂካዊ ዓይኒ ከም ዝጥምቶ ብምርግጋጽ፡ ነቲ 
ዝምድና ኣብ ጽልግልግ ከእትዉ ዝኽእሉ ጉዳያት ምስ 
ዝርከቡ፡ ነቲ ሓባራዊ ዝምድና ንምዕቋብ ክልቲኡ 
ሸነኻት ክላዘብን ክዛተይን ናይ ግድ ኢዩ ክብል ብጻይ 

ነጋሽ ገሊጹ።   
 ስቶክሆልም፡ ግ.ሃ.ድ.ኤ ጨንፈር ሽወደን ዝጸወዖ ኣብ 
ከተማ ስቶክሆልም ብዕለት 21/03/2015 ኣገዳሲ 
ህዝባዊ ኣኼባ ተኻይዱ። ኣኼባ ብብጻይ መሓመድ 
ስዒድ መፍለስ ኣቦ መንበር ማእከላይ ባይቶ 
ዝተማእከለን፡ ኣባላት ፈጻሚ ኣካል ብጾት ገዛኢ 

ኪዳነን ነጋሽ ዑስማንን ዝተሳተፍዎን ነበረ። ህዝባዊ 
ኣኼባ ስቶክሆልም ብናይ እንቋዕ ብደሓን መጻኩም 
ቃል ብጻይ ስዒድ ኣደም ኣቦ መንበር ጨንፈር ሽወደን 
ድሕሪ ምኽፋት፡ መድረኽ ናብ መሪሕነት ውድብ 
ተመሓላለፈ። ብጻይ መሓመድ ስዒድ፡ ኣብ መኽፈቲ 

ዘረብኡ፡ ብኣጋጣሚ መበል 51 ዝኽሪ ኵናት ተጐርባ፡ 
ንጅግና ሰራዊት ሓርነት ኤርትራ ኣመጕሱ። ቀጺሉ 
ብዛዕባ ህልዊ ኩነታት ኤርትራን፡ ብፍላይ ድማ ኣብ’ዚ 
መጨረሽታ እዋን ምልካዊ ስርዓት ህግደፍ ኣባይቲ 
ህዝቢ ኣብ ምፍራስ ዝተዋፈረሉ ኣዕናዊ ስራሓት 
ኣመልኪቱ ሰፊሕ መግለጺ ኣቕሪቡ። ምስ’ዚ 

ብምትእስሳር ኣብ ህዝብና ኣውንታዊ ሓያል ናይ 
ምቅዋም ምልክታት ተኸሲቱ ምህላዉ ዝሕብር ከም 
ዘሎን፡ ኣብ ዓዲ ቀይሕ ዝተራእየ ህዝባዊ ምንዕዓብ 
ናይ’ዚ ምልክት’ዚ ብሩህ መግለጺ ምዃኑ ሓቢሩ። 
ካብ’ዚ ብምቕጻል፡ ንውድብና ድሕሪ’ቲ ኣብ 2012 
ዝተኻየደ ካልኣይ ጉባኤኡ ዘጋጠሞ ቅልውላውን፡ 

ተቓለስቲ ኣባላት ውድብ (መሪሕነትን መሰረትን) 
ብህጹጽ ስሩዕ ኣኼባ ማእከላይ ባይቶ ኣቢሎም ነቲ 
ቅልውላው ኣሊዮም፡ ውድብ ናብ ዝሓሸ ሃለዋት ከም 
ዘሰጋገርዎ ብጻይ ኣቦ መንበር ባይቶ ኣብሪሁ። ናይ’ቲ 
ንውድብ ዘጋጠመ ቅልውላው፡ ኣብ ትሕቲ ለውጢ 

ዝብል ኣምር፡ ዘይብቑዓትን ዘይእሙናትን ባእታታት 
ናብ ዝለዓለ ጽፍሒ መሪሕነት ምድያብን፡ ኣብ 

ምርግጋጽ ሓድነት ካብ ዘሎና ሕሉፍ ድልየት 
ተበጊስና፡ ኣንጻር ውድብናን ሃገራዊ መትከላቱን ሕቡእ 
ጽልእን ቅርሕንትን  ምስ ዘለዎም ኣካላት ብግቡእ ኣብ 

ዘይተጸንዐ  ሓድነት ምብጻሕ ካብ’ቶም ቀንዲ 
ንውድብና ዘጋጠሙ ቅልውላው ምኽንያታት 
ምንባሮም ብጻይ መሓመድ ስዒድ መፍለስ ኣገዳሲ 
መብርሂ ኣቕሪቡ። ውድብና ሎሚ ኣብ ዘተኣማምን 
ባይታ ረጊጹ ምህላዉን፡ ትካላቱን ጨንፈራቱን 
ዞባታቱን ዳግመ ስርርዕ  ከም ዘካየዱ ድሕሪ 

ምርግጋጽ፣ ኣንጻር ምልካዊ ስርዓት ህግደፍን ጨቛኒ 
መሓውራቱን ንምግጣም ዓቢ ትጽቢት ዝንበረሎም 
ኣብ ውሽጢ ሃገር ዝንቀሳቐሱ ጉጅለታት ውድብ  ከም 
ዘበራበረ ብጻይ መሓመድ ስዒድ ሓቢሩ። ብዛዕባ 
ዝምድና ውድብና ምስ ተቓውሞ ሓይልታት ኤርትራ 

ብዝምልከት፡ እዚ ዝምድና’ዚ ምስ መብዛሕቲኢም 
ፖለቲካዊ ሓይልታት ብጣዕሚ ጽቡቕ ምዃኑን፡ 
ሓባራዊ ቃልሲ ንምዕዛዝ ምቹእ ኩነታት ከም ዘሎ 
ብተወሳኺ ገሊጹ። ካብ’ዚ ብምቕጻል፡ ብጻይ ገዛኢ 
ኪዳነ ሓላፊ ቤ.ጽ. ወትሃድራውን ጸጥታውን ጉዳያት 
ግ.ሃ.ድ.ኤ. ነቲ ብብጻይ ኣቦ መንበር ባይቶ ዝቐረበ 

መግለጺ ድሕሪ ምስማር፡ ኣብ ቅድሚ ተቓውሞ 
ሓይልታት ኤርትራ፡ ቀንዲ ናይ’ዚ እዋን’ዚ ኣገዳሲ 
ዕማም ግጥምያና ምስ ስርዓት ህግደፍ ናብ ውሽጢ 
ሃገር ከም ዝሰጋገር ምግባር ኦዩ ክብል ገሊጹ። ንሕና 
ከም ግ.ሃ.ድ.ኤ. ንዓመታት ክንሰርሓሉ ዝጸናሕና 

ጌና’ውን ብዕቱብነት ንሰርሓሉ ዘሎና ጉዳይ፡  
ጥምጥምና ምስ ህግደፍ ኣብ ውሽጢ ሃገር ንክኸውን 
ኢዩ። ኣብ ልዕሊ ሓደ ካብ ትካላት ዓመጻዊ ስርዓት 
ህግደፍ ዝተፈጸመ ተባዕ ስርሒት ቀሓውታ፡ ናይ’ዚ 
ጉዳይ ድሙቕ መግለጺ ምዃኑ ብምግላጽ፡ ከም’ዚ 
ዓይነት ስርሒታት ክቕጽል ምዃኑ መሪሕነት ውድብ 

መደባት ሓንጺጹ ምህላዉ  ብጻይ ገዛኢ ኪዳነ 
ኣብሪሁ። ምስ ኩለን መሓዙት ውድባት ኣብ’ዚ 
መዳይ’ዚ ቀጻሊ ምምኻራት ንክህልወና ውድብና 
ድልየቱ ምዃኑ ብምርግጋጽ፣ ወትሃደራዊ ስርሒታት 
ምስ’ተን ወትሃድራዊ ክንፍታት ዘለወን ውድባት 
ሓይለን ከወሃህዳ ዕዙዝ ተዳልየነት ከም ዘለዎ ብጻይ 

ገዛኢ ኪዳነ ኣብሪሁ። ኣብ መደምደምታ፡ መሰረታት 
ግ.ሃ.ድ.ኤ. ውድቦም ካብ’ቲ ተሳጢሕዎ ዝነበረ 
ውዲትን ተንኮልን ኣድሒኖም ኣብ ናይ ቃልሲ ጎደና 
ንቕድሚት ክስጉም ምግባሮም፡ ብጻይ ገዛኢ ልዑል 
መጎሱ ድሕሪ ምግላጽ፡ ንህዝብና ብሃይማኖትን 

ኣውራጃን ካልእ ዝምባሌታትን ንክመቓቕሉ ዝህቅኑ 
ሓይልታት፡ ተቓላሳይ ህዝብና ኣትሪሩ ክምክቶምን፡ 

ንሕሉፍ ሃብታምን ጅግንነታውን ታሪኽ ኣቦታትና 
ብምዝካር፡ ሓባራዊ ቃልስና ከነዕዝዝን ኣንጻር እቲ 
እንኮ ጸላኢ ህዝብና ኣብ’ዚ እዋን’ዚ ዝኾነ ምልካዊ 

ስርዓት ህግደፍ ከነቕንዖን ጻዊዒቱ ኣቕሪቡ።  
ድሕሪ’ዚ፥ ዕድል ንተሳተፍቲ ኣኼባ ብምምሕልላፍ፣ 
ሃናጽን ኣገዳስን ሓሳባትን ርእይቶታትን ከምኡ’ውን 
ሕቶታት ቀሪቦም። መራሕቲ ኣኼባ ነቲ ዝቐረበ 
ሕቶታት ቅቡል መልስታት ከም ዘቕረቡን፡ ብጻይ ነጋሽ 
ዑስማን’ውን ኣብ’ቲ ንኤርትራዊ ሃገራዊ ባይቶ 

ንዲሞክራስያዊ ለውጢ ዝምልከት ጉዳያት ሰፊሕ 
መልስታትን መብርህን ከም ዘቕረበ ተፈሊጡ። 
ካብ’ቶም ኣገደስቲ ዝቐረቡ ለበዋታት፡ ኣኼባታት 
ኤርትራውያን፡ ውድባዊ ሓበሬታታትን፥ ሕሉፍ ታሪኽ 
ኣብ ምቕራብን ዝተሓጽረ ኣብ ክንዲ ዝኸውን፡ 

ግ.ሃ.ድ.ኤ. ኣብ ዓይኒ ብዙሓት ሃገራውያን ዘለዎ ረዚን 
ሚዛን ተጠቒሙ፡ ናይ ልዝብን ስነ ሓሳባዊ መኣዲ ዘተ 
ንክዳሉ ተላቢዮም። ተቓውሞ ደምበ ካብ’ዚ 
ተሸኺልዎ ዘሎ ጸገማት ኣብ ከም’ዚ ዓይነት 
መጋበእያታት ሃገራውያን ኣብ ነንሕድሕዱ ብምልዛብ 
መፍቲሒታት ክረኽበሉ ከም ዝኽእል ተሳተፍቲ ኣኼባ 

ገሊጹም።  

ወቕሮ - ኢትዮጵያ፡ ብጻይ ዓብደላ ማሕሙድ ኣባል 

ማእከላይ ባይቶ ዝመርሖ ልኡኽ ግ.ሃ.ድ.ኤ. ኣብ’ቲ 
ብዕለት 28/03/2015 ዝተኻየደ 3ይ ውድባዊ ጉባኤ 
ምንቅስቓስ ንደሞክራስን ፍትሕን ኤርትራ (ምደፍኤ) 

ከም ዝተሳተፈ ካብ’ቲ ቦታ ዝበጽሓና ዜና ሓቢሩ። 
ብጻይ ዓብደላ፡ ብስም ወድብ ኣብ ዘቕረቦ ቃል፡ ህልዊ 
ኩነታት ሃገርን፡ ተቓውሞ ደምበ ዝርከበሉ ኩነታትን 

ኣመልኪቱ፡ ኣመላኽታ ግ.ሃ.ድ.ኤ. ኣቕሪቡ። ግ.ሃ.ድ.ኤ. 
ምስ ኩሎም ንምርግጋጽ ዲሞክራስያዊ ለውጢ 
ዝቃለሱ ሃገራውያን ሓይልታት ዱልዱል ዝምድና 

ንክህልዎ ወትሩ ዝጽዕረሉ ጉዳይ ምዃኑ ብጻይ ዓብደላ 
ኣብሪሁ።  
ብዘይካ ልኡኽ ግ.ሃ.ድ.ኤ.፣ ወከልቲ፡ ኤርትራዊ 

ዲሞክራስያዊ ኪዳንን፣ ሰልፊ ዲሞክራሲ ህዝቢ 
ኤርትራ፣ ዲሞክራስያዊ ምንቅስቓስ ሓርነት ኩናማ 
ኤርትራ፣ ዲሞክራስያዊ ግንባር ሓርነት ሳሆ ኤርትራ፣ 
ከምኡ’ውን ወከልቲ ኢትዮጵያ ኣብ ጉባኤ ምደፍኤ 
ከም ዝተሳተፉ ካብ’ቲ ቦታ ዝበጽሓና ሓበሬታ 
ኣረጋጊጹ።   

ውድብ ምደፍኤ ምስ’ቲ ብዑቕባዝግን ሃብተማርያምን 
ዝምራሕ ካብ ግ.ሃ.ድ.ኤ. ዝተፈንጨለ ጉጅለ፡ 
ሓድነታዊ ስምምዕ ድሕሪ ምኽታም፡ ኣብ መስራቲ 
ጉባኤ፡ ተበጺሑ ዝነበረ ስምምዕ ተጠሊሙ ብዝብል 
ምኽንያት፡ ምደፍኤ ካብ’ቲ ጉባኤ ከም ዝሰሓበ 

ዝዝከር ኢዩ።  
 

በርሚንገሃም፡ ግ.ሃ.ድ.ኤ. ጨንፈር ዓባይ ቢሪጣንያ 

ወከልቲ ኩሎም ጉጅለታት ዝተሳተፍዎ ዓመታዊ 
ጉባኤኡ ብዕለት 01/03/2015 ብዓወት ከም ዘሰላሰለ 
ካብ’ቲ ቦታ ዝበጽሓና ዜና ሓቢሩ። ኣብ መኽፈቲ 

ጉባኤ ሽማግለ ጨንፈር ፖለቲካውን ገንዘባውን 
ከምኡ’ውን ብጨንፈር ንዝተኻየደ ንጥፈታት ዘጠቓለለ 
ጻብጻብ ቀሪቡ። ጉባኤኛታት ኣብ’ቲ ዝቐረበ ጸብጻብ 
ዓሚቕ ክትዕ ድሕሪ ምክያድ ኣጽዲቐሞ። ጉባኤኛታት፡  
ኣባልነት ንምስፋሕን ብፍላይ ድማ ዲሞክራስያዊ 
ለውጢ ንምርግጋጽ ኣብ ዝካየድ ዘሎ ቃልሲ ህዝብና 

ወሳኒ ግደ ክጻወቱ ዝግባኦም መንእሰያት ምጥርናፍ 
ቀንዲ ኣትክሩኡ ዝገበረ፡ ናይ ዝመጽእ መድረኽ መደብ 
ዕዩ ኣጽዲቖም። ለበዋታትን ውሳኔታትን ብምጽዳቕ 
ድማ፡ ብዲሞክራስያዊ ኣገባብ ክሳብ ዝመጽእ ጉባኤ 
ጨንፈር እትመርሕ ሓዳስ ሽማግለ ጨንፈር መሪጾም። 
 

ስዊስ፡ ብኣጋጣሚ ዝኽሪ ሓደ ዓመት መስዋእቲ ዓቢ 

ኣብነታዊ መራሒ ኣሕመድ መሓመድ ናስር  ግ.ሃ.ድ.ኤ. 
ጨንፈር ስዊስ ናይ ዝኽሪ መደብ ኣካይዱ። ኣብ’ዚ 
ዝተኻየደ ዝኽሪ፡ ሽማግለ ጨንፈርን ኣባላትን 
ተደናገጽትን ከም ዝተሳተፍዎ ተፈሊጡ፡ ካድር ወድብ 

ኣብ ስዊስ ብጻይ ኣማን ተወልደ በዚ ኣጋጣሚ ቃል 
ውድብ ኣስሚዑ። ኣብ’ቲ ዘቕረቦ ቃል፡ ስዉእ 
ኣሕመድ ናስር፡ ምእንቲ ህዝብን ሃገርን ኤርትራ ኣብ 
ዘካየዶ ነዊሕ ናይ ቃልሲ ጉዕዞ፡ መለለዪታቱ ዝኾኑ 
ጠበያት ብምጥቃስ፡ መጎስን ኣድናቖትን ገሊጹ።  
ዓበይቲ መራሕትናን ጀጋኑ ስዉኣትናን ዘውረሱና 

ልዑል ሃገራዊ ዕላማታት ኣብ መዓርፍኡ ንከነብጽሑ፡ 
ብቐዳምነት እዚ ውርሻ’ዚ ክንዕቅቦን ብዘለና ዓቕሚ 



 

16  ድሕነት   10ይ ዓመት  ቀዳማይ ሕታም                                                   ለካቲት - መጋቢት 2015  

ክንቃለስን ከም ዝግበኣና ብጻይ ኣማን ኣዘኻኺሩ። እዚ ዝወርስናዮ ቤት ትምህርቲ ቃልሲ፡ ንዓና ከም ግ.ሃ.ድ.ኤ. 
ጥራሕ ዝምልከት ዘይኮነስ ንኩሉ ደላዪ ፍትሒ ህዝብና ዓቢ ኣስትምህሮ ክቀስመሉ ዝግባእ ኢዩ ድሕሪ ምባል፣ 
መሪሕነት ውድብና ኣሰር ናይ ስዉእ መራሒና ኣሕመድ ናስር ተኸቲሉ ቃልስና ኣብ ምድናፋዕ ዓቢ ተራ ይጻወት 

ምህላዉ፡ ብጻይ ኣማን ተወልደ ኣድናቖቱ ገሊጹ። ምልካዊ ስርዓት ለጊሱ ዲሞክራስያዊ ስርዓት ንምትካል ኣብ 
ዝካየድ ዘሎ ዘይሕለል ቃልሲ፡ ኣሰር ናይ’ቶም ፍትሓዊ ቃልሲ ህዝቦም ኣሚኖም በጃ ህዝብን ሃገርን ዝተሰውኡ 
ጀጋኑና ብምኽታል፡ ቃልስና ከንሕይል ምዃና ብምርግጋጽ፡ ብጻይ ኣማን ነዚ መደብ ዘዳልዉ ብጾት ኣባላት 
ግ.ሃ.ድ.ኤ. ጨንፈር ስዊስ ኣሞጊሱ። 

ንዝክሪ ብጻየይን ኣያይን  
ኣሕመድ መሓመድ ናስር  - ኣቦ ወንበር ተ.ሓ.ኤ. 

 

 
 
 
 

ኣዕዋፍ ጻሓይ በርቂ ጩቅ ጩቅ በላ ዘምራ 
ኣሕመድ ናስር ዓሪፉ ኢልክን ንገራ 
ረጋቢት ቆሓይቶ ካሪቦሳ ገራዳፍ ጸሎትክን ግበራ 
ኣድባራት ምስ ካህናት ሃገርና ንህዝብክን ሓቂ ኣስተምህራ 
መሳጊድ ምሰ መሻይክ ሃገርና፡ ህዝብክን ሓቂ ኣስተምህራ 
ሕልምታትን ባህግታትን ስዉኣትና ክፍጸም  
ህዝብና ክወጽእ ካብ ስቃይ መከራ። 
 

ኣዕዋፍ  ኣከለጉዛይ ብረራ ኣሕመድ ዓሪፉ ኢልክን ንገራ 
ኣዕዋፍ ሓማሴን ሰራየ ከበሳ ብሓበራ 
ኣዕዋፍ  ሳሕል ጋሽ ባርካ ብረራ መዝሙርክን ዘምራ 
ኣዕዋፍ ሰንሒት ሰምሃር ደንካልያ ብረራ ዘምራ 
ኣሕመድ ዓሪፉ ኢልኪን ንገራ። 
 

እንዳ ኣቦካ ተርዲኦም ዶ ሎሚ 
አንዳ ኣዴካ ተረዲኦም ዶ ሎሚ 
መቃልስትካ ተርዲኦም ዶ ሎሚ 
ዓለም መራር ክንደይ ከ ትሓስሚ 
ጨካንን ርህሩን ዘይትመሚ 
 

ኣይፋልካን ተመለስ ወዲ ናስር ፓሻ ወዲ ዓብዪ ማይቤት 
ቤት ትምህርቲ ሎሮንሶ ታእዛዝ በጺሑዶ ኣውያት 
ዑናቡር በጺሑዶ ኣውያት 
ዲዖት ፎሮ በጺሑዶ ኣውያት 
ቆሓይቶ ምስ እምባሶይራ በጺሑዶ ኣውያት 
መላእ ከበሳ በጺሑዶ ኣውያት 
ጋሽ ሰቲት ባርካ ሰንሒት በጺሑዶ ኣውያት 
ቀይሕ ባሕሪ ሰምሃር ደንካልያ በጺሑዶ ኣውያት 
ካልኣይቲ ሃገርና ኢትዮጵያ ተላኢኩዶ ኣውያት 
ካልኣይትን ሃገርና ሱዳን ተላኢኩ ዶ ኣውያት 
ናብ ኩሎም ፈተውቲ ተላኢኩዶ ኣውያት 
 

ከድካ ዶ ኣሕመድ ስዒብካዮም ብጾትካ 
ኣለሊካዮም ዶ ካብ ሱሳታት ክሳብ ሕጂ ዝሓለፉ ብጾትካ 
ጨኪንካ ኣሕመድ ገዲፍካዮም ናይ መዋአል መቃልስትካ 

 ካብ ንእስነትካ ጀሚርካ 
ንነጻነትን ፍትሕን ሰላምን ተወፊኻ 
ሓርበኛ ኣሕመድ ሓለፋ ኣለዎ ናትካ   
ምስ ብጾትካ ጉዕዞ ሓድነት ተሊምካ 
ሓድነት ንምርግጋጽ ከይታሓለልካ ዝጻዓርካ 
ኣብ ሰብዓታት ተፈላልዩ ዝነበረ ክጥርንፍ ጎይኻ 
ኣፍደገ ሰላምን ልዝብን መድረክ ከፊትካ 
ጌና ሕጂ’ውን ደኪመ ከይበልካ 
ጉዕዞ ንምቛም  ጠርናፊ ባይቶ ተራባሪብካ። 
 

ቅሰን ዝተለምካዮ ቃልሲ ክንዛዝሞ ኢና   
ቅሰን፡ ዝተረፍና ብጾትካ ክንረባረብ ኢና ብዓቅምና፣ 
ኣስላማይ ክስታናይ ከይበልና 
መታሕት ከበሳ ከይበልና 
ሃይማኖት ብሔር ከይፈለና 
ቃልኩም ቃል ስዉኣት ብጾትና 
ከነተግብር ኣምላክ ይሓግዘና። 
 

ውድብና ዘጋጠሞ ውዲትን ሓርጎጽጎጽን  
መንፈስካ ይቕሰን  ሰጊርናዮ ኢና፣ 
ምስ ኩሎም ሃገራውያን ተቃለስቲ ብሓባር ኮይና 
ንሰላምን ፍትሕን ፍቅርን ዝብል ባህግኻ  
ክሳብ ፍጹም ዓወት ክንከዶ ኢና። 
 

ማንም የለን ኣሕመድ ብቅትለትን ገበንን ዝኸሰካ፣ 
ኩሉ ኣፉ መሊኡ ናይ ሰላምን ሓድነትን መራሒ ጠፊኡና 
እዩ ዝበለካ፣ 
ቅሰን መንግስተሰማያት ተኸፊቱ ይጽናሕካ 

ኣምላኽ ኣብ ርሑው ቤቱ ምስ መላእኽቱ ይቀበልካ። 
ዘላኣለማዊ ዕረፍቲ ንዓካ ይኩን ! 
ጽንዓትን በረከትን ንብዓልቲ ቤትካን ደቅካን ብጾትካን 
ኣምላክ ብበረኸቱን ጸግኡን ኣይፍለዮም ኣሜን 

 

ሓውካን ብጻይካን መልኣከ ትኩእ 
ፍራንክፎርት - ጀርመን 



 

17  ድሕነት   10ይ ዓመት  ቀዳማይ ሕታም                                                   ለካቲት - መጋቢት 2015  

 

 
ክቡራት ተኸታተልቲ  ፈነወ ”ድምጺ ዲሞክራስያዊት ኤርትራ”  
ዕዙዝ ኤርትራዊ ሃገራዊ ሰላምታና ኣብ ዝሃለኹሞ ቦታ ይብጻሕኩም!  

 

ኣብ ዝተፈላለየ መዳያት፡ ኣንጻር ምልካዊ ስርዓት ህ.ግ.ደ.ፍ.፡ እነካይዶ ቃልሲ ክብ ንምባልን፡ ሓፋሽ ተቓላሳይ 
ህዝብና፡ ሓቅታትን ግቡእ ሓበሬታ ንምርካብን፡ እነሆ ቤት ጽሕፈት ዜናን ባህልን ግንባር ሃገራዊ ድሕነት ኤርትራ 
ኣብ ትሕቲ “ድምጺ ዲሞክራስያዊት ኤርትራ” ድምጺ ግንባር ሃገራዊ ድሕነት ኤርትራ ዝብል ስም ናይ ፈተነ ፈነወ 
ሬድዮ ከም ዝጀመረ ንኩሎም  ሃገራውያን ከበስር ደስ ይብሉ። 

 

“ድምጺ ዲሞክራስያዊት ኤርትራ” ናይ ተቓላሳይ ህዝብና ድምጺ ኮይና፡ ዲሞክራስን ፍትሕን ማዕርነትን ዝሰፈና 
ሃገር ንምህናጽ፡ ህዝብና ናይ ዘካይዶ ዘሎ ዘይተሓለለ ቃልሲ መቓልሕ ንክትኸውን ዓቢ ጻዕሪ ከነካይድ ምዃንና 
ቃል ንኣቱ። ከምኡ’ውን ነጻን፡ ዕላማ ህዝቢ ዘንጸባርቕ ሓሳባት ንክዕምብብ፡ ኩሎም ሰማዕትና ነጻ ርእይቶኦም 
ንክገልጹን፡ ዝተፈላለየ ኣበርክቶኦም ንከቃልሑን፡ ማዕጾ “ድምጺ ዲሞክራስያዊት ኤርትራ” ወትሩ ርሑው ኢዩ።  

 

“ድምጺ ዲሞክራስያዊት ኤርትራ” ናይ’ቶም ድምጾም ንከይስምዑ ብስርዓት ህ.ግ.ደ.ፍ. ተዓቢሶም ዝርከቡ ዜጋታትና 
ድምጺ ኢያ።  መደባት ፈነወ ሬድዯና፡ ወትሩ ዓርብን ሰሉስን፡ ንግዜኡ ኣብ መርበር ኢንተርነት ክፍኖ ኢዩ። ኣብ 
ቀረባ ግዜ ብቀጥታ ናብ ውሽጢ ሃገርን ኣብ ጎረባብቲ ሃገራትን  ናብ ዝርከብ ህዝብና ክትፍኖ ድማ ዓቢ ተስፋ 
ኣሎና።  
 

ስማ ከም ዝሕብሮ፡ “ድምጺ ዲሞክራስያዊት ኤርትራ” ሃገራዊ ዓቕምታትና ብምጥርናፍ፡ ህዝብ ኤርትራ ዘማዕድዎ 

ዲሞክራስያዊ ለውጢ ንምርግጋጽ፡ ኩሉ ናውቲ ቃልስና ናብኡ ንኽቀንዕ ዝጽዕት ፈነወ ኢዩ።  

 

ክቡራት ሰማዕትና፡ 

እዚ ፈነወ’ዚ ብርሃን ንክርኢ፡ ድኻሞም ከይ ጸብጸቡ፡ ግዜየኦም ከይ ቀጠቡ፡ ለይትን መዓልትን ምስ ግዜ ብምቅድዳም፡ ዓቢ 
ጻዕርታት ዘካይዱ  ሓርበኛታት ብጾት ተቓለስቲ ክብ ዝበለ ምስጋናን መጎስን ይብጻሓዮም። እዚ ተጀሚሩ ዘሎ ዕማም 
ብምትብባዕኩም ክዓቢ ተስፋ ኣሎና። ስራሕትና ከም’ቲ እንብህጎ ንክምዕብል፡ ሓሳባትኩምን ርእይቶኹምን ብቐጻሊ 
ክትልጉሱልና ድማ፡ ነማሕጽን። 
 
ኣብ መደምደምታ፡ ንምምሕዳር ፈነወ “ድምጺ ዲሞክራስያዊት ኤርትራ” ምስ ኩሎም ኣዳለውትን ኣቕርብትን ኣቀናበርትን፡ 
ከምኡ’ውን  እዚ ፈነወ’ዚ ክብገስ፡ ምትብብዖም ደገፎምን ዘይተፈለየና ብጾት ኣባላት ግንባር ሃገራዊ ድሕነት ኤርትራ፡ 
ንኩሎም ልዑል ምስጋና ይብጻሓዮም።  
 
ድሕነት ህዝብን ሃገርን ልዕሊ ኩሉ !! 
 

ቤት ጽሕፈት ዜናን ባህልን ግንባር ሃገራዊ ድሕነት ኤርትራ  
ኣብ’ዚ ዝስዕብ መርበብ ሓበሬታ ብምእታው  ፈነወ “ድምጺ ዲሞክራስያዊት ኤርትራ” ተኸታተሉ፦ 

www.ensf.besertat.com - www.dehnet.org  -   www.togoruba.org    

http://www.ensf.besertat.com/
http://www.dehnet.org/
http://www.togoruba.org/


 

18  ድሕነት   10ይ ዓመት  ቀዳማይ ሕታም                                                   ለካቲት - መጋቢት 2015  

    

 

 

 

 

 

 

 

 

 

 

 

 

 

 

 

 

 

 

 

 

ጽሑፋትኩምን ርእይቶኹምን በዚ ዝስዕብ ኢ.መይል ለኣኹልና !! 
ensf.info@gmail.com  


